Монгол Улсын Их Хурлын 2002 оны намрын ээлжит чуулганы нээлтийн ажиллагаа 10 дугаар сарын 1-ний өдөр /Мягмар гариг/-ийн 10 цаг 05 минутанд чуулганы хуралдааны танхимд эхлэв.

Нээлтийн ажиллагаанд ирвэл зохих 76 гишүүнээс 62 гишүүн ирж 81.5 хувийн ирцтэй байгааг УИХ-ын дарга С.Төмөр-Очир мэдээлэв.


Чөлөөтэй: Ц.Баасанжав, Н.Баяртсайхан, Н.Гэрэлсүрэн, М.Далайхүү, Б.Долгор, Ж.Наранцацралт, П.Нямдаваа, Н.Оюун, Т.Очирхүү, Р.Сандалхан, С.Төмөр, Д.Түмэндэмбэрэл, Н.Тогтох, Ө.Энхтүвшин

УИХ-ын дарга С.Төмөр-Очир товч үг хэлж, намрын чуулганы ажиллагаа нээснийг мэдэгдэхэд танхимд төрийн дуулал эгшиглэж, нээлтийн ажиллагаанд оролцогчид суудлаасаа босч хүндэтгэл үзүүллээ.


Намрын чуулганы нээлтийн ажиллагаанд Монгол Улсын Ерөнхийлөгч Нацагийн Багабанди, Монгол Улсын Ерөнхий сайд Намбарын Энхбаяр болон Гадаад хэргийн сайд Л.Эрдэнэчулуун, Нийгмийн хамгаалал, хөдөлмөрийн сайд Ш.Батбаяр, Боловсрол, соёл, шинжлэх ухааны сайд А.Цанжид, Байгаль орчны сайд У.Барсболд, Yйлдвэр, худалдааны сайд Ч.Ганзориг, Хүнс, хөдөө аж ахуйн сайд Д.Насанжаргал, Yндсэн хуулийн цэцийн дарга Н.Жанцан, Төрийн хянан шалгах хорооны дарга Л.Жавзмаа, Yнэт цаасны хорооны дарга С.Гүндэнбал, Монголбанкны ерөнхийлөгч О.Чулуунбат, Төрийн захиргааны албаны зөвлөлийн дарга Ж.Норовсамбуу, Сонгуулийн ерөнхий хорооны дарга Ж.Ядамсүрэн, Ерөнхийлөгчийн Тамгын газрын дарга Б.Батхишиг, Төрийн ёслолын албаны даргын үүрэг гүйцэтгэгч Д.Нямбаяр, Ерөнхийлөгчийн хуулийн бодлогын зөвлөх Г.Баясгалан, Ерөнхийлөгчийн зөвлөх Я.Долгоржав, УИХ-ын даргын зөвлөх Г.Чулуунбаатар, Засгийн газрын Хэрэг эрхлэх газрын тэргүүн дэд дарга Л.Хангай, мөн газрын дэд дарга Б.Шатар, МАХН-ын Ерөнхий нарийн бичгийн дарга Д.Идэвхтэн, танхимын дээд лоожинд гадаад улсаас Монгол улсад суугаа элчин сайд, дипломат төлөөлөгчийн газрын төлөөлөгчид урилгаар оролцов.

Танхимын голын ширээнд УИХ-ын Тамгын газрын ерөнхий нарийн бичгийн дарга Д.Батбаатар, нэгдүгээр нарийн бичгийн дарга Ж.Нарантуяа, нарийн бичгийн даргын үүрэг гүйцэтгэгч Д.Махбал нар байлцав.


Нэг. Монгол Улсын Их Хурлын 2002 оны намрын ээлжит чуулганы ажиллагааг УИХ-ын дарга С.Төмөр-очир нээж үг хэллээ.

Хоёр. Монгол Улсын Ерөнхийлөгч Н.Багабанди үг хэллээ.

Гурав. Монгол Улсын Ерөнхий сайд Н.Энхбаяр үг хэлэв.

Ерөнхий сайд Н.Энхбаярыг үгээ хэлж эхлэнгүүт УИХ-ын гишүүн Л.Гүндалай 10.50 цагаас эхлэн цагаан цаасан дээр тод хараар бичсэн «Би үгээ хэлье» гэсэн бичгийг танхимд суугсдад өргөн харуулав. Цааш нь дараалан өнгө өнгийн цаасан дээр бичигдсэн «Цөөнхийн үгийг сонс, Хэвлэлийн эрх чөлөө, Би үгээ хэлье, Ядуусын тоо баяжлаа, Улс төрийн геноцидыг зогсоо, Ядарсан малчдаа татвараас чөлөөлье, Хахууль авагсдыг шүүхэд, Газрын луйвраа зогсоо, Энхбаяр танд 500 саяыг хэн амлав, Төрийн хүчээр сонгууль хийхээ боль» зэрэг бичгийг дээш өргөн дэлгэн харуулсаар байв.

УИХ-ын дарга С.Төмөр-Очир түүнд энэ үйлдлээ зогсоох шаардлага тавьсан боловч УИХ-ын гишүүн Л.Гүндалай түүний шаардлагыг хүлээн авсангүй үргэлж-лүүлж хуралдааны танхимд байсан сэтгүүлч сурвалжлагчдын анхаарлыг өөртөө та-таж,хэт их дуу шуугиан болж байсан тул Ерөнхий сайд үгээ үргэлжлүүлэх боломж-гүй болж, УИХ-ын чуулганы нээлтийн арга хэмжээг тасалдуулахгүй байх,хуралдаа-ны дэгийг сахихыг УИХ-ын даргын зүгээс дахин дахин сануулж байлаа. Энэ үед УИХ-ын дэд дарга Ж.Бямбадорж суудлаасаа босч очин Л.Гүндалай гишүүнд хурал-дааныг хэвийн явуулах нөхцөлийг олгохыг түүнээс шаардаж ширээн дээрх бичгийг авах гэхэд Л.Гүндалай гишүүн өгөхгүй гэснээр хуралдааны танхимд шуугиан өрнөлөө.


УИХ-ын дарга С.Төмөр-Очир энэ зохисгүй үйлдлийг зохицуулахыг УИХ-ын Тамгын газрын ажилтнууд,Төрийн ордны хамгаалалтын албаныхнаас хүссэн боловч УИХ-ын гишүүн Л.Гүндалай бичгээ өгөхгүй,дээш нь өргөн харуулсаар байв.

Монгол Улсын Ерөнхийлөгч Н.Багабанди 11.12 цагт чуулганы танхимаас гарч явав.

УИХ-ын дарга С.Төмөр-Очирын хэлснээр Ерөнхий сайд Н.Энхбаяр үгээ хэлэхээ больж суудалдаа очиж суух хооронд эзэнгүй байсан индэр лүү Л.Гүндалай гишүүн очиж «Та нар амлалтаа биелүүлээч, Та нар ардчиллаас ухарч байна» хэмээн хашгирав. 

УИХ-ын гишүүн Л.Гүндалай үйлдлээ зогсоохгүй байсан тул УИХ-ын дарга С.Төмөр-Очир чуулганы үйл ажиллагааг хэвийн явуултал түр завсарлав.

11.15-12.05 цаг хүртэл Чуулганы ажиллагаа түр завсарлав.

12.05 цаг гэхэд УИХ-ын гишүүд байраа эзэлсэн тул хуралдааны ажиллагааг үргэлжлүүлэн Ерөнхий сайд Н.Энхбаяр үг хэлэв.

Ерөнхий сайд Н.Энхбаярыг үгээ хэлж эхэлснээс дуусталх хугацааны яв-цад УИХ-ын гишүүн Л.Гүндалай өнгөт цаасан дээр тод хараар буулгасан «Н.Энхбаяр танд 500 саяыг хэн амлав?, 760 сая х 2 улс төрийн хахууль, Газрын луйвраа зогсоо, Тэтгэвэр х 2 биелээгүй байна, Yнэгүй сургалт юу болов?, Ца-лингийн доод хэмжээ х 3 яалаа., Yнэгүй эмнэлэг юу болов, Сэтгүүлчийг шоронд хорихоо боль, С.Зоригийн хэргийг илрүүлэх амлалтаа биелүүл, Ардчиллаас ухарсан алхмаа зогсоо, Төрийн хүчээр сонгууль хийхээ боль!, Хахууль авагсдыг шүүхэд?!, Ядарсан малчдаа татвараас чөлөөлье, Улс төрийн геноцидыг зогсоо, Ядуусын тоо баяжлаа!, Хэвлэлийн эрх чөлөө!, Цалинг х 2 биелээгүй байна, Татварыг 30% бууруулах яалаа» бичгийг ээлжлэн өргөн харуулсаар байв.

Дөрөв.Монгол Улсын Их Хурлын сонгуулийн 36 дугаар тойрогт явуулсан нөхөн сонгуулийн дүнгийн тухай,УИХ-ын сонгуулийн 36 дугаар тойргоос нөхөн сонгогдсон С.Батболдын бүрэн эрхийг хүлээн зөвшөөрөх тухай
Уг асуудлыг хэлэлцэхэд Сонгуулийн ерөнхий хорооны дарга Ж.Ядамсүрэн, УИХ-ын Тамгын газрын зөвлөх Д.Насанжаргал нар байлцав.

Сонгуулийн ерөнхий хорооны дарга Ж.Ядамсүрэн УИХ-ын сонгуулийн 36 дугаар тойрогт явагдсан нөхөн сонгуулийн дүнгийн талаар товч мэдээлэл хийж, шинээр сонгогдсон С.Батболдын бүрэн эрхийг хүлээн зөвшөөрсөн шийдвэр гаргаж өгөхийг хүслээ.

Дараа нь УИХ-ын дарга С.Төмөр-Очир тангараг өргөхийг хүсэхэд шинээр сонгогдож буй УИХ-ын гишүүн С.Батболд индэрт гарч ирэн УИХ-ын гишүүний тангараг өргөн танхимын хойморт байрлах Төрийн сүлдэнд мэхийн ёсолсны дараа зүүн гар тийш эргэн Төрийн далбааны дэргэд очиж баруун хөлөө өвдөглөн, зүүн хөлөө хагас нугалсан байдалтайгаар далбаанаас адис аван нар зөв эргэж танхимын зүүн хойно байрласан ширээнээ очиж Тамгын газрын ерөнхий нарийн бичгийн дарга Д.Батбаатараас тангаргын хуудсаа авч тангаргын хуудаснаа гарын үсэг зурж, гарын үсэг зурсан хуудсаа түүнд өгч, УИХ-ын дарга С.Төмөр-Очироос энгэрийн тэмдгээ гардан авахад танхимд суугсад түүнд баяр хүргэн алга ташив. Тэндээсээ эргэн УИХ-ын гишүүн агсан М.Зэнээгийн сууж байсан суудалд суухыг Чуулган хуралдааны албаны дарга Ц.Пүрэвдорж урьж, тэнд очиход зэрэгцэн сууж буй УИХ-ын гишүүн Ш.Бадам түүнд баяр хүргэхэд Төрийн дуулал эгшиглэн танхимд суугсад босч хүндэтгэл үзүүлэв. Төрийн дуулал эгшиглэж дууссаны дараа УИХ-ын гишүүн Ш.Бадам түүнд энгэрийн тэмдгий нь зүүж өгөн суудалдаа суув. 

УИХ-ын дарга С.Төмөр-Очир Монгол Улсын Их Хурлын гишүүний бүрэн эрхийг хүлээн зөвшөөрөх тухай УИХ-ын тогтоолыг батлая.

93.3 хувийн саналаар УИХ-ын тогтоол батлагдаж УИХ-ын гишүүн С.Батболдын бүрэн эрх эхэллээ.

УИХ-ын гишүүнээр сонгогдсон С.Батболдод сонгогч олон түмнийхээ итгэл найдварыг биелүүлж, УИХ-ын гишүүнийхээ бүрэн эрхийг амжилттай хэрэг-жүүлэхийг Монгол Улсын Их Хурлын нэрийн өмнөөс хүсч баяр хүргэе хэмээн УИХ-ын дарга С.Төмөр-Очир хэлэхэд УИХ-ын гишүүд алга ташиж баяр хүргэв.

УИХ-ын дарга С.Төмөр-Очир УИХ-ын 2002 оны намрын чуулганы нээлтийн ажиллагаа өндөрлөснийг мэдэгдэхэд УИХ-ын гишүүд танхимаас гарах явцдаа шинээр сонгогдсон УИХ-ын гишүүн С.Батболд баяр хүргэн гар барьцгааж байв.

Намрын чуулганы нээлтийн хуралдаан 12 цаг 35 минутанд өндөрлөв.

 

 

ТЭМДЭГЛЭЛТЭЙ ТАНИЛЦСАН:


ТАМГЫН ГАЗРЫН ЕРӨНХИЙ

НАРИЙН БИЧГИЙН ДАРГА



Д.БАТБААТАР

 


ТЭМДЭГЛЭЛ ХӨТӨЛСӨН:


ХУРАЛДААНЫ НАРИЙН


БИЧГИЙН ДАРГА





Ч.АЛТАНЦЭЦЭГ

 

 

УИХ-ЫН 2002 ОНЫ НАМРЫН ЧУУЛГАНЫ 10 ДУГААР

САРЫН 1-НИЙ ӨДРИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ

С.Төмөр-Очир: УИХ-ын гишүүдийн өглөөний амгаланг айлтгая. Ирц 56 гишүүн ирж 73.7 хувийн ирцтэй байна.

Монгол Улсын Ерөнхийлөгчөө,

Монгол Улсын Ерөнхий сайдаа,

Монгол Улсын Их Хурлын эрхэм гишүүдээ, 

Хатагтай, ноёд оо,

УИХ-ын Намрын ээлжит чуулган эхэлж байгаа энэ өдөр 2000 оны сонгуулийн үр дүнгээр байгуулагдсан УИХ Засгийн газрын бүрэн эрхийн хугацаа дундаасаа өнгөрч бодлого, үйл ажиллагааных нь үр дүнг манай орны иргэд сонгогч төдийгүй гадаад ертөнцийн түншүүд маань зүй ёсоор үнэлж талархан дэмжиж байгааг тэмдэглэхэд таатай байна.

Манай УИХ Засгийн газрын бүрэн эрхийн үлдэж байгаа нэг жил 9 сарын хугацаанд бодлого, хөтөлбөрийнхөө хэрэгжилт, үйл ажиллагааныхаа үр дүнг олон түмнээрээ үнэлүүлэн дүгнүүлэх төдийгүй Монгол улсын маань хөгжил дэвшлийн ирээдүй, хувь заяанд түүхэн ач холбогдол бүхий зурвас үе байх болно. Өнөөгийн монголын төр засаг та бидний өмнө урьд урьдынхаасаа илүү ихийг хийж бүтээх шахуу зорилт тулгарч тэр хэмжээгээрээ хойч ирээдүйнхээ төлөө өндөр хариуцлага хүлээх болж байна. 

Чуулганы завсарлагааны хугацаанд УИХ-ын ажлын хэсэг гишүүд тойрогтоо ажиллаж хаврын чуулганаар хэлэлцэж баталсан хуулиудыг олон нийтэд сурталчлах, хуулийн хэрэгжилтийн явц байдалтай танилцах, намрын чуулганаар хэлэлцэх хуулиудын талаар иргэд сонгогчдын санал бодлыг судлах, хяналт шалгалтын чиг үүргээ үр нөлөөтэй хэрэгжүүлэх талаар идэвхтэй ажиллалаа.

2002 оны 8 дугаар сард ээлжит бус чуулганаар 10 дугаар сарын 1-нээс эхлэн цалин, тэтгэвэр тэтгэмжийг дунджаар 20 хувь нэмэгдүүлэх хөрөнгө санхүүгийн баталгааг бүрдүүллээ.

Улсын төсөвт учирсан хүндрэлийг зохицуулж хүн малын халдварт өвчин, ган, зуд, гал түймэр зэрэг байгалийн бэрхшээлийн улмаас зарим аймгийн ард иргэдэд учирсан хүндрэлийг даван туулахад тодорхой дэмжлэг үзүүлэх, эрчим хүч, дулааны үнийн өөрчлөлтийг уян хатан зохицуулах боломжийг бүрдүүлж өглөө.

УИХ-ын ээлжит бус чуулганы энэ шийдвэрийг олон түмэн талархан хүлээж авч байна. УИХ-ын хянан шалгах үйл ажиллагааны хүрээнд 2001 оны улсын төвлөрсөн төсвийн гүйцэтгэлийн биелэлт, хууль тогтоомжийн хэрэгжилт, тулгамдсан зарим асуудлыг шалгаж, танилцаж судлах, Засгийн газарт болон УИХ-аас байгуулагдаж ажлаа хариуцсан тайлагнадаг байгууллагад асуулга асуулт тавьж, хариу авах, тайлан мэдээлэл, илтгэл сонсголыг сонсох зэрэг ажил хийгдлээ. Ингэж ажиллах явцад манай төрийн бодлого, Засгийн газрын хөтөлбөр амьдрал дээр хэрэгжиж улс орны нийгэм, эдийн засгийн хөгжилд ямар ахиц дэвшил гарсан, иргэд хөдөлмөрчдийн сэтгэлгээ, олон нийтийн сэтгэл зүй яаж шинэчлэгдэж байгаа зэрэг нь тодорхой ажиглагдсаны зэрэгцээ, УИХ, Засгийн газар, төр захиргааны байгууллагууд, төрийн албан хаагчид шат шатандаа ямар ямар асуудалд гол анхаарлаа төвлөрүүлэн ажиллах шаардлагатай байгаа нь ч нэлээд тодорхой боллоо. 

УИХ-аар баталсан Засгийн газрын үйл ажиллагааны хөтөлбөр төлөвлөсөн графикийнхаа дагуу хэрэгжиж байна. Yлдэж байгаа хугацаанд хөтөлбөрүүдээ гүйцээн хэрэгжүүлж, сонгогчиддоо амалснаа биелүүлэх бололцоотой гэсэн итгэл найдвар байна.

Эрхэм гишүүдээ, өнөөдөр би манай бодлого, үйл ажиллагааны цаашдын ахиц дэвшлийн үндэс, хөрс суурь нь болж байгаа өөрчлөлт, дэвшил, ололт амжилт, түүнийгээ бататган тулгамдаж байгаа асуудлаа шийдвэрлэх арга боломж, УИХ-ын өнгөрсөн хаврын чуулган,8 дугаар сарын сүүлчээр болсон ээлжит бус чуулганаар хэлэлцэж шийдсэн төрийн бодлого, хуулиудыг үр нөлөөтэй хэрэгжүүлэхэд юуг анхаарах, энэ намрын чуулганаар хэлэлцэх асуудлуудын улс төр, эрх зүйн ач холбогдол юунд оршиж байгаа зэрэг зарчмын цөөн асуудалд та бүхний анхаарлыг хандуулъя гэж бодож байна.

Шинэ зуун, шинэ мянганы гараан дээр Монголын ард түмний хийсэн улс төрийн сонголтууд зөв болохыг манай төр, засгийн бодлого хөтөлбөрийн хэрэгжилт, нийгэмд гарч байгаа нааштай өөрчлөлтүүд давхар нотлон харуулж байна.

Төр, засгийн бодлого, үйл ажиллагааг дэмжиж бодитой хэрэгжүүлэх гэсэн идэвхтэй эрмэлзлэл, бүтээлч санаачилга нийгэмд бий болж, эрчимтэй өрнөж байна. Энэ бол бидний ирээдүй, хойчийн ажил үйлс өөдрөг байж, цаашдын маань зорилго, үйл ажиллагаа үр нөлөөтэй хэрэгжихийн суурь баталгаа юмаа. Улс орон даяар эмх цэгц, нийгмийн дэг журам, сахилга, зохион байгуулалт, ажлын хариуцлага сайжрах хандлагатай байна. Yүнийг бид Монгол улсад ардчиллыг орчин үеийн сонгодог утгаар нь батлан хэрэгжүүлэх бодит хүчин зүйл, мөнгөөр үнэлэгдэшгүй томоохон ололт гэж үзэх ёстой.

Нийгэм эмх цэгцтэй байж, тэнд сахилга, зохион байгуулалт өндөр байна гэдэг бол төрийн бодлого хууль хэрэгжих, улс төр, нийгэмд сэтгэл зүйн таатай орчин бүрдэж байна гэсэн үг юмаа. Тийм болохоор УИХ-ын чуулганаар батлан хэрэгжүүлж байгаа болон хэрэгжүүлэх бэлтгэл нь хийгдэж буй эдийн засаг, нийгэм, оюуны амьдралын хүрээний хуулиуд амьдралд бодитой хэрэгжих боломжтой гэж баттай хэлж болох байна.

Зах зээлийн нийгэмд хөдөлмөрлөж бүтээж байж сайн сайхан амьдрах боломжтой юм байна гэсэн итгэл үнэмшил олон түмний дунд бий болж, түүнийг дагасан бүтээлч ажил үйлс хот хөдөөгүй өрнөж байна. Хүмүүсийн сэтгэлгээнд дэвшилт шинжтэй өөрчлөлтүүд гарлаа.

Амар хялбар аргаар ахиухан мөнгө олох гэсэн зах зээлийн эхэн үеийн гэнэн сэтгэлгээ нэгэнт үеэ өнгөрөөж зах зээлийн шударга өрсөлдөөн, эдийн засгийн амьдралд зонхилох хандлага илэрхий идэвхжих боллоо. Зээлийг орон нутагт банкны салбараар олгодог болсноор зээл авч ашиг орлогоо нэмэгдүүлж, зээлээ төлж, зах зээлд амьдарч сурах гэсэн эрмэлзэл олон түмний дунд бий болжээ.

Монгол Улсын Их Хурлаас батлан хэрэгжүүлж байгаа Сайн засаглал, Мянганы зам, Бүсчилсэн хөгжлийн үзэл баримтлал, Эрчим хүчний нэгдсэн систем хөтөлбөр, Газрын тухай багц хууль, Төсвийн байгууллагын удирдлага, санхүүжилтийн шинэ тогтолцоо, Нийгмийн салбарын хувьчлал, өөрчлөн байгуулалтын үндсэн чиглэл зэрэг нь чухамхүү олон нийтийн ийм бүтээлч санаачилга, идэвхтэй үйл ажиллагаагаар дамжин хэрэгжих учиртай билээ.

Хууль дээдлэх зарчим, хууль хэрэглэх мэдлэг, хуулиар амьдрах соёл шат шатандаа хэвших байдал ажиглагдаж эхэллээ. Хууль бол хүний зөв шударга амьдралын хэм хэмжээ, хүний эрхийн баталгаа мөн гэсэн ойлголт нийгэмд нэлээд хэвшиж байна. Ийм нөхцөлд бид олон түмний бүтээлч санаачилгыг бүх талаар дэмжихийн зэрэгцээ хууль, төрийн бодлогыг олон түмэнд хүргэж сурталчлах, үндэслэл, заалт нэг бүрийг нарийвчлан тайлбарлах замаар хууль бол зах зээлийн ардчилсан нийгэмд иргэн бүрийн ухамсартай зөв зохион байгуулалттай бүтээлч идэвхтэй, шударга амьдралын гол хэрэгсэл мөн гэсэн сэтгэлгээг нийгэмд бататган бэхжүүлэхийн төлөө маш идэвхтэй ажиллах шаардлагатай байна.

Төрийн бодлого хуулийг иргэд, хөдөлмөрчдөд хүргэж сурталчлах үүрэгтэй орон нутаг дахь засаг төрийн байгууллагууд, төрийн албан тушаалтнууд хуулийг сурталчлах талаар хангалтгүй ажиллаж байгаад иргэд сонгогчид шүүмжлэлтэй хандах боллоо. Хууль сурталчлах асуудлыг бид хэзээ ч анхаарлынхаа төвөөс гаргаж болохгүй.

Мөн нийгмийн харилцааны эрчимтэй өөрчлөлтийг цаг тухайд нь шинжлэх ухааны үндэстэй судлан мэдэх, УИХ-аас гаргаж буй хууль шийдвэрт тусгах талаар хууль тогтоогчдын хариуцлага урьд урьдынхаас илүү чухал болж байна. Чухамдаа хууль гэдэг маань асар их мэдлэг, мэдээллийн багтаамж бүхий төрийн баримт бичиг байдаг. Түүнийг шаардлагатай хэмжээний мэдлэггүйгээр, мөн тийм хэмжээний мэдээлэлгүйгээр боловсруулан баталж чадахгүй юмаа. Мэдээлэлд аль болох ойр байж түүнийг хууль тогтоох, хэрэгжүүлэх, хянан шалгах төрийн бодлого, үйл ажиллагаанаас эхлээд төрийн албан хаагч бүр өдөр тутмынхаа ажил амьдралын анхдагч чухал хэрэгцээ болгож занших хэрэгтэй юмаа.

УИХ-д болон төрийн байгууллагуудад шууд үйлчлэх судалгаа, мэдээллийн ажлын оновчтой арга хэлбэрийг олж сонгох чиглэлээр бид эрэл хайгуул хийх шаардлага гарч байна. Ийм нөхцөлд хууль боловсруулан батлах үйл ажиллагааны бүх шатанд мэдээлэлтэй харьцаж, УИХ-д мэргэжил, арга зүйн үйлчилгээ үзүүлж байдаг манай Тамгын газрын ажилтнуудын үүрэг хариуцлага улам бүр өндөржиж байгааг зориуд онцлон тэмдэглэж байна.

Мэдээллийн үнэ цэнэ, үүрэг асар их болж байгаа өнөө үед мэдээллийн мэргэжлийн байгууллага Yндэсний статистикийн газрын үйл ажиллагаа улс орны эдийн засаг, нийгэм, соёл боловсрол, шинжлэх ухааны хөгжилд болон төрийн ажил хэрэгт онцгой үүрэгтэй юмаа. Арга зүй, аргачлалаар төгөлдөржүүлж, мэдээлэл боловсруулалтын чанарыг сайжруулах, үйлчилгээнийхээ төрлийг олшруулж, шуурхай чанарыг дээшлүүлэх, нийгмийн статистикийг хөгжүүлэх зэрэг чиглэлээр үндэсний статистикийн газар үйл ажиллагаагаа идэвхжүүлэх хэрэгтэй байна.

Эрхэм гишүүдээ, УИХ-д шууд ажлаа хариуцан тайлагнадаг, удирдлага нь УИХ-аар томилогддог байгууллагуудын ажилтай шууд холбогдсон хуулиудыг энэ намрын чуулганаар хэлэлцэх гэж байгаа болохоор тэдгээр байгууллагын үйл ажиллагаанд дүгнэлт хийх асуудлууд цөөнгүй байгааг УИХ-ын даргын хувьд хэлэх нь зүйтэй гэж үзэж байна.

Өмч хувьчлалын үр дүнгээр манайд цоо шинээр үүсэн бий болсон хөрөнгийн зах зээлийг орчин үеийн зах зээлийн шаардлага, олон улсын жишигт нийцүүлэн хөгжүүлэхэд үнэт цаасны зах зээл шийдвэрлэх үүрэг гүйцэтгэх учиртай. Гэтэл өнөөгийн байдлаар хувьцаат компаниудын санхүүгийн чадвар дорой, тэдгээрийн хувьцаа цөөн хүний мэдэлд төвлөрч жижиг хувьцаа эзэмшигчдийн хувьцаа үнэгүйдсэн, үнэт цаасны зах зээл дээр ажиллаж байгаа бүтэц, зохион байгуулалт оновчгүй, зарим хүмүүсийн хариуцлагагүй үйл ажиллагаанаас иргэдийн үнэт цаас, мөнгөн хөрөнгийн зарим хэсэг дампуурсан арилжааны банкуудад алдаж, эрсдэлд оруулсан, хувьцаа эзэмшигчдэд ногдол ашиг хуваарилаагүйн төлөө компаниудын хүлээх хариуцлагын тогтолцоо сул зэргээс үнэт цаасны зах зээлийн хувьчлал үндсэндээ зогсонги байдалд орчихоод байна.

Yнэт цаасны зах зээлийн талаархи иргэдийн ойлголт хангалтгүй, мэдээлэл хүргэх тогтолцоо бүрэлдэж чадаагүй, сурталчилгааны ажил бараг хийгдэхгүй байна. Ийм нөхцөлд Yнэт цаасны хороо үнэт цаасны зах зээлийг зохицуулах хуулийн биелэлтэд хяналт тавих, хөрөнгө оруулагчдын эрх ашгийг хамгаалах үндсэн чиг үүргээ хэрэгжүүлэх талаар үйл ажиллагаандаа хариуцлагатай дүгнэлт хийж идэвхтэй ажиллах ёстой.

УИХ-ын энэ намрын чуулганаар Yнэт цаасны тухай хуулийн төслийг хэлэлцэхдээ мэргэжлийн байгууллагуудын бүтэц, зохион байгуулалтыг оновчтой болгох, хариуцлагын тогтолцоог сайжруулах, хувьцаа эзэмшигчид, хөрөнгө оруулагчдын хөрөнгө, үнэт цаасны хадгалалт, хамгаалалтын найдвартай байдлыг хангах, үнэт цаас гаргагч, хөрөнгө оруулагчдаас харилцагчийн өмнө хүлээх хариуцлагыг дээшлүүлэх чиглэлд онцгой анхаарч эрх зүйн орчинг боловсронгуй болгохын төлөө ажиллах болно.

Төсвийн байгууллагын удирдлага, санхүүжилтийн тухай хуульд нийцсэн төсвийн болон санхүүгийн хяналтын оновчтой механизм бий болгох шаардлага ч гарч байна. Энэ удаагийн чуулганаар Төрийн хяналт шалгалтын тухай хуульд нэмэлт өөрчлөлт оруулах тухай асуудлыг хэлэлцэхдээ төрийн хяналтыг дотоодын болон мэргэжлийн хяналтаас ялгаатай, хөндлөнгийн, аудитын, мэргэжсэн шинжтэй байх чиглэлд онцгой анхаарах нь зүйтэй гэж үзэж байна.

Yүнтэй холбогдож хөндлөнгийн аудитын мэргэжсэн үйл ажиллагаа явуулдаг болох чиглэлээр Төрийн хянан шалгах хорооны ажлыг боловсронгуй болгох нь чухал байна.

Банкинд итгэх итгэл сэргэж, зээл авч бизнес эрхлэх байгууллага, иргэдийн сонирхол ихээхэн идэвхжиж буй шинэ нөхцөл байдалд банк санхүүгийн боловсронгуй тогтолцоо, түүний найдвартай үйл ажиллагаа, чирэгдэлгүй, шуурхай үйлчилгээ үгүйлэгдэх боллоо. Энд Монголбанкны бодлого, зохицуулалтын уян хатан үйл ажиллагаа шийдвэрлэх үүрэг гүйцэтгэх болно. 

Монголбанкнаас арилжааны банкуудтай харилцаж ажиллах талаар бодмоор зүйл ч байна. Ялангуяа арилжааны банкуудын шударга өрсөлдөөнийг урамшуулан дэмжих замаар зээлийн хүүг бууруулах, аж ахуйн нэгж, байгууллага болон иргэд бага хүүтэй, урт хугацаатай зээл авч бизнесийн үйл ажиллагаагаа хэвийн явуулах нөхцөлийг хангахын төлөө ихээхэн чармайлт гаргаж ажиллах ёстой. 

Түүнчлэн Монголбанкны дотоод үйл ажиллагаанд зөвшилцлийн механизмыг бий болгох нь өнөөгийн шатанд чухал ач холбогдолтой гэж үзэж байна. Банк бус санхүүгийн байгууллагын үйл ажиллагааны тухай хуулийн төслийг хэлэлцэн баталснаар иргэд хөрөнгө, мөнгөө нэгтгэж, хадгаламж зээлийн хоршоо байгуулах, хөрөнгийн богино эргэлтийн хэрэгцээг хангах, жижиг бизнес эрхлэгчдэд санхүүгийн шуурхай дэмжлэг үзүүлэх зэрэг хөрөнгийн болон санхүүгийн зах зээлийн тулгамдсан зарим чухал асуудлыг эрх зүйн хувьд зохистой шийдэх болно.

Гадаадын зээл, тусламжийг зохицуулах тухай хуулийн төслийг хэлэлцэж зээл тусламжийн хуваарилалт, зарцуулалт, үр ашгий нь дээшлүүлэх, эрх зүйн орчинг боловсронгуй болгох асуудал энэ удаагийн чуулганы анхаарлын төвд байх болно.

Энэ намрын чуулганаар Арбитрын тухай, Хуулийн этгээдийн бүртгэлийн тухай, Амьтан ургамал тэдгээрийн гаралтай түүхий эд зүйлийн олон улсын худалдааг зохицуулах тухай, Амьтан ургамал тэдгээрийн гаралтай түүхий эд бүтээгдэхүүнийг улсын хилээр нэвтрүүлэх үеийн хорио цээрийн хяналтын тухай хуулийн төслүүдийг хэлэлцэхийн зэрэгцээ Аж ахуйн нэгж, байгууллагын орлогын албан татварын тухай, Хоршооны тухай, Аудитын тухай хуулиудад зах зээлийн эдийн засгийн харилцааны өөрчлөлт, хөгжлийг тусгасан нэмэлт өөрчлөлтүүдийг оруулах юм.

Эрүүл мэндийн чиглэлээр Эмийн талаар төрөөс баримтлах бодлого, Мансуурлын хор хөнөөлтэй тэмцэх тухай хуулиудын төслийг тус чуулган хэлэлцэн батлах болно. Хүний эрхийн үндэсний хөтөлбөрийг батлах тухай УИХ-ын тогтоолын төслийг энэ удаагийн чуулганаар хэлэлцэж орчин үеийн дэлхийн нийтлэг жишгийн түвшинд хүний эрхийг бүх талаар хангах урт хугацааны төрийн бодлого, үйл ажиллагааны чиглэлийг тодорхойлно. Мөн Тогтвортой хөгжлийн үзэл баримтлалыг хэлэлцэнэ.

Энэ чуулганаар Газрын тухай болон Монгол Улсын иргэнд газар өмчлүүлэх тухай хууль батлагдсантай холбогдуулж Газрын төлбөрийн тухай хуулийн төсөл, холбогдох бусад хуульд нэмэлт өөрчлөлт оруулах тухай хуулийн төслүүдийг хэлэлцэн батлах болно.

Эдгээрийн бодлогын хувьд өмнө батлагдсан хуулиудын шууд залгамжлал болж байгаа учраас агуулгын нарийн уялдаа, хэрэгжих механизмын зохицуулалт зэрэг нарийн шинжилгээ шаардаж байгаагаараа онцлогтой юм. Хуулийн дагуу Монгол Улсын 2003 оны төвлөрсөн төсвийн тухай хуулийн төсөл, Монгол Улсын эдийн засаг, нийгмийг 2003 онд хөгжүүлэх үндсэн чиглэл батлах тухай, Төрөөс мөнгөний талаар 2003 онд баримтлах бодлого батлах тухай УИХ-ын тогтоолын төслүүдийг хэлэлцэн батална.

2003 оны төсвөөс Засгийн газрын мөрийн хөтөлбөрийн хэрэгжилт, Олон улсын банк, санхүүгийн байгууллагын өмнө Монгол улсын хүлээсэн үүргийн биелэлт олон талаар шалтгаалах учраас бид тун нухацтай хандах ёстой.

УИХ-ын эрхэм гишүүдээ, та бид УИХ-ын намрын чуулганаар төрийн бодлогын залгамж бөгөөд нэгдмэл цогц шинжийг хадгалсан хөтөлбөр төлөвлөгөөгөө хэрэгжүүлэх чиглэлээр улс орны эдийн засаг, нийгмийн шинэтгэлийг гүнзгийрүүлэхэд зарчмын ач холбогдол бүхий дээр дурдсан олон хууль, бодлогын баримт бичгийг хэлэлцэж эрх зүйн шинэтгэлийн явцад дорвитой алхам хийх болно.

Монгол Улсын Их Хурлын 2002 оны намрын ээлжит чуулганы үйл ажиллагаа нээснийг мэдэгдье.

УИХ-ын дарга С.Төмөр-Очир үгээ дуусгаад алхаа цохингуут Төрийн дуулал эгшиглэж хуралдааны танхимд байгаа хүмүүс босч 2 минутын хугацаатай зогсон хүндэтгэл үзүүлэв.

С.Төмөр-Очир: Одоо Монгол Улсын Ерөнхийлөгч Нацагийн Багабанди үг хэлнэ. Ерөнхийлөгчийг индэрт урьж байна.

Н.Багабанди: Улсын Их Хурлын дарга, гишүүд ээ,


Ерөнхий сайд, Засгийн газрын гишүүд ээ,


Хатагтай, ноёд оо,


Цаг хугацаа хэнд ч үл захирагдах, юунд ч үл саатах жамаараа урсан өнгөрч Та биднийг хийснээ тайлагнах, хариуцлагаа дүгнүүлэх хоног хугацаа руу хором хормоор түлхэн ойртуулсаар байна.


 УИХ хууль тогтоох чиг үүргийнхээ хүрээнд улс орны амьдралын амин чухал асуудлуудаар шинэ шинэ хууль хэлэлцэн батлахын хамт эрхэм гишүүдээ сонгогчдын дунд ч, гадаад харилцааны хүрээнд ч нэлээн идэвхтэй ажиллуулсан дүнтэйгээр ээлжит чуулганаа нээж байна. Ялангуяа өнгөрсөн хаврын ээлжит чуулганаар хэлэлцэж баталсан хуулиуд нь улс орны эдийн засаг, нийгмийн салбар, төрийн захиргаа, удирдлагын шинэчлэлийг гүнзгийрүүлэх, зах зээлийн харилцааг төгөлдөр болгох эрх зүйн үндсийг бүрдүүлэхэд томоохон алхам болсон.


Хаврын чуулганаар хэлэлцэж баталсан хуулиудын дотор Газрын тухай цогц хуулиуд ямраар ч бодсон шинэ үг, шинэ ололт байлаа. Газар хувьчлах тухай хуулийг цаашид хэрэгжүүлэхтэй холбогдсон тогтоол, дүрэм, журмыг нарийвчлан гаргах, газар хувьчлалын цоо шинэ үйл явцад аливаа гомдол, гажуудал чирэгдэлгүй шударга, сайн зохион байгуулалттай явуулах бүхий л бэлтгэлийг хангахад чанд хяналт тавьж, гүйцэтгүүлэх асуудал УИХ-ын маш чухалчлан үзэх нэгэн зүйл мөн юм. Монгол улс оршин тогтнох хугацаанд анх удаа төрийн хуулиар зохицуулан хийх гэж байгаа нарийн эгзэгтэй түүхэн том үйл явдал учир газар хувьчлалын улс төр, эдийн засаг, нийгмийн ач холбогдлыг өргөн олон нийтэд сайтар сурталчлах, сэтгэл зүйг бэлтгэх, дэс дараатай ухаалаг хэрэгжүүлэх нь нэн чухал асуудал гэдгийг онцлон тэмдэглэе.


Улсын Их Хурал хууль тогтоохын хамт нэгэнт батлагдан гарсан хуулиудын сурталчилгаа, хэрэгжилт, сахин мөрдөх ажлын байдалд хяналт тавьж хүмүүсийн болон төр захиргааны байгууллагын үйл ажиллагаанд хууль хэрхэн удирдамж мөрдлөг болж, ямар үр дүнд хүрч, ямар бэрхшээл учирч байгааг сайн мэдэрч байх хэрэгтэй. Дэвшүүлсэн бодлого зорилтоо хэрэгжүүлэхийн тулд гүйцэтгэх засаглалын бүх механизмыг гацаа саадгүй, жигд, эрчимтэй ажиллуулахад Их Хурал ч, Засгийн газар ч ажил хэрэгчээр анхаарч, тодорхой дүн шинжилгээтэй ажиллах шаардлага их байна.


Засгийн газар гүйцэтгэх засаглалынхаа хувьд үйл ажиллагааныхаа хөтөлбөрт тодорхойлсон зорилтуудаа биелүүлэхийн тулд чармайн ажиллаж байгааг үгүйсгэх учиргүй боловч үгээр биш үр дүнгээр үнэлэх зарчим өндөрт тавигдаж байгааг тоомсорлохгүй цаг алдах ёсгүй. Аливааг бодит үр дүнгээр нь тооцдог зах зээлийн харилцааны журам нь урьдын тогтолцооноос ялгаатайг хүмүүс андахаа байжээ. Дэвшүүлсэн зорилт, амлалтын хэрэгжих хугацаа үд хэвийх үед ирээд байгааг хаа хаанаа бодох цаг үе тулж ирлээ.


Засгийн газраас 2001 оныг үндэсний үйлдвэрлэлийг дэмжих жил болгон зарлаж зарим арга хэмжээ авсны дүнд 2002 оны эхний 8 сард аж үйлдвэрийн нийт бүтээгдэхүүний үйлдвэрлэл өнгөрсөн оны мөн үеийнхээс 11.3 хувиар, түүний дотор сүүлийн жилүүдэд гүнзгий уналтад орсон боловсруулах аж үйлдвэрийн үйлдвэрлэл 40 орчим хувиар өссөн мэдээ гарчээ. Ахиц байгааг энэ нь гэрчилж өгөх юм. "Мянганы зам" байгуулах санаачлага эхний үр дүнгээ өгч байна. Түүнчлэн өөр бусад салбарын тухайд тавьсан зорилтуудаа хэрэгжүүлэхэд Засгийн газар хүч, нөөц, бололцоогоо дайчилж байгаа нь мэдээж. Гэхдээ манай олон нийт илүү ихийг хүсэн хүлээж, илүү тодорхой үр дүнг шаардаж байгааг туулах замынхаа талаас өнгөрөөд буй үед илүү хурц мэдэрч ажиллах нь чухал юм.


Эдийн засаг, нийгмийн салбарын шинэтгэлийг зоригтой хийх, төсвийн удирдлага санхүүжилтийг боловсронгуй болгох эрх зүйн үндсийг нь Засгийн газартаа УИХ хангаж өгсөөр байна. Олон зүйлийн бэрхшээлийг ойлгож буйн хувьд олон түмэн тэвчээртэй, хүлээцтэй хандаж, итгэл найдварыг хүлээлгэсээр байна. Үүнээс илүү тааламжтай нөхцөл, өргөн дэмжлэг гэж үгүй. Түүнээс цааш хүлээх хугацаа ч гэж юу билээ?


Манай төрийн эрх барих дээд байгууллагын хувьд Монгол Улсын Их Хурал Засгийн газраасаа, Засгийн газар нь салбарын яам, агентлаг, орон нутаг, ажилд томилсон албан тушаалтнуудаасаа ажлын тодорхой үр дүнг нэхэн шаардах, хариуцлага тооцох онцгой үүргээ зарчимтай хэрэгжүүлж, сонгогчид, татвар төлөгчдийн зүгээс гарч буй санал, эрэлт хүсэлт бас санаачлагуудад уриалгахан хандаж, сайныг бататгаж, саарыг засах тууштай арга хэмжээ авч байхгүй бол юу ч хэлээд нэмэргүй хүнд суртал, хайхрамжгүй байдлын дарамт даамжирч мэдэх болоод байна. Ялангуяа засаг, төрийн ажилтнуудын хариуцлагын ухамсар, тэдэнд тавих хариуцлагын зарчимч шаардлага дутмаг буй нь хэрээс хэтэрвэл төр бүхэлдээ үгүйлэгдэх аюулд хүрнэ шүү.


Хаврын чуулганаас хойш бүх шатны Засаг дарга нарыг оролцуулсан бүсчилсэн болон нэгдсэн уулзалт семинар хийлээ. Хөрөнгө оруулагчдын санал бодлыг сонслоо. Монгол улсаас гадаад оронд суугаа элчин сайд, дипломат ажилтнуудтайгаа зөвлөлдлөө. Манай улсад дэмжигч, туслагч, хамтран ажиллагч олон улсын байгууллагын эрх бүхий цөөнгүй зочид төлөөлөгчдийг Монголд ирүүлж байдлыг танилцуулан зөвшилцлөө. Байдал ямар байгаа нь ойлгогдлоо. Одоо нэг санаа бодолтой, нэгдсэн хүчээр дээрээс дор, дороос дээр хүртэл идэвхтэй ажиллах л үлдлээ. Ам хэлээр бус ажил хэргээр юу хийж чаддагаа нотлон харуулах ганцхан гарц Засгийн газрын өмнө нээлттэй байна.


Би өнгөрсөн хаврын чуулганы нээлтийн хуралдаанд үг хэлэхдээ шинэчлэлийг улам хурдасган гүнзгийрүүлье гэсэн санааг гол чиг шугамаа болгож ярьсныг та бүхэн санаж байгаа. Улсын Их Хурал эрх зүйн хүрээнд шинэчлэлийг гүнзгийрүүлэх, түүнийг хуульчлан баталгаажуулахад чухал алхам хийснийг дээр нэгэнт тэмдэглэсэн.


Харин энэ удаа улс оронд хөгжлийн тогтвортой хандлагыг найдвартай бий болгох, эдийн засгийн өсөлтийг хангах бодит шаардлага, бололцоо нөхцөл, арга замын тухай тулгамдсан асуудлуудад Та бүхний анхаарлыг хандуулахыг хүсэж байна. Энэ нь уг чанартаа шинэчлэлийг гүнзгийрүүлэхтэй шууд холбоотой буюу түүний үр дүнгийн тухай асуудал юм.


Хүрээлэн буй орчныг хамгаалах, нөөц баялгийг ухаалаг ашиглах, үйлдвэрлэлийн тогтвортой бус загварыг өөрчлөх, улс орны хоорондын болон дотоодын эдийн засгийн ба нийгмийн хэт ялгаа, тэгш бус байдлыг багасгах, ядуурлыг эрс бууруулах зорилтууд бол тогтвортой хөгжлийн зайлшгүй нөхцөл, гол чиглэл мөн гэдгийг сарын өмнөхөн болсон Йоханнесбургийн дэлхий нийтийн дээд хэмжээний уулзалтаас гаргасан улс төрийн тунхаглалд онцлон тэмдэглэсэн билээ.


Товчоор хэлбэл, тогтвортой хөгжлийн тулгын гурван чулуу болох байгаль орчин, нийгэм, эдийн засгийн харилцан хамаарал бүхий зохистой, тэнцвэртэй хөгжлийг хангах нь шинэ зуунд хүн төрөлхтний хөгжлийн зайлшгүй чиг хандлага болж байна. Манай улс ч үүнээс гажих, хазайх аргагүй.
Иймээс Монгол улс өнөөгийн байдлаа үнэн бодитой үнэлж, хөгжлийн бодлого, үзэл баримтлалаа даяаршил, тогтвортой хөгжлийн чиг хандлагад зохицуулан нийцүүлэх зайлшгүй бодит шаардлагатай тулгарч байна.


Манай орны тогтвортой хөгжлийн нэг үндэс нь байгаль орчны зохист харьцааг хадгалах, байгалийн бохирдол, сүйтгэлээс хамгаалах, энэ үндсэн дээр нөөц баялгийг ухаалаг ашиглах, нөхөн сэргээх үйл ажиллагаа мөн.


Дэлхийн цаг уурын өөрчлөлтийн нөлөөгөөр манай оронд гандалт, хуурайшилт, цөлжилт ихсэж, дээр нь бас хүмүүсийн болчимгүй, хариуцлагагүй үйлдлээс болж ургамал, амьтны төрөл зүйл ховордож, ус агаар бохирдох аюул нэмэгдлээ. Энэ оны хавраас ойн түймрийн гамшиг нөмөрч, одоо ч гэсэн хар мөрөө татуулан үргэлжилсээр байна. Ой модтой бараг бүх аймагт, тэр ч байтугай мал сүргийг өвөлжүүлэх найдвартай нөөц газар байсаар ирсэн Хэрлэнбаян-Улаанд түймэр гарч бэлчээр шатлаа. Дэлхийн анхны дархан цаазат уул, 33 ам болгондоо харуултай гэдэг Богдхан уул маань хүртэл нийслэлийнхээ дэргэд түймэрт олон хоногоор автлаа. Энэ бүх аюул, гамшгийг зогсоох, сөрөх, урьдчилан сэргийлэх талаар юу хийж байдаг юм бол гэж уг асуудлыг хариуцах чиг үүрэгтэй яам, албан тушаалтан, Засгийн газраас олон түмэн маань хариулт нэхэж байна.


Төр улсад нүүрлэх гамшигт гурван үйлийн нэг гэгддэг галын аюул болж байхад төр, засгийн бүх шатны байгууллагууд олон түмнийг дайчилж, хөдөлгөж бүхий л арга чаргаа, нөөц боломжоо дайчлан онцгой санаа тавих үүрэгтэй шүү дээ. Одоо юм юм өнгөрсөн хойно ийм тийм ажил хийсэн, арга хэмжээ авсан гэж нуршин тайлагнаж биеэ өмөөрөх нь чухал биш, харин бодит үр дүн гаргах, ажил хэрэгч дүгнэлт хийх, хариуцлага тооцох, цаашдын ажлыг сайтар төлөвлөх нь гол байна. Хайхрамжгүй, санаа амирлангуй, хариуцлагагүй, сахилгагүй, аливаад дөжирч нүд дассан, хэнтэй ч хариуцлага тооцдоггүй байдал хаа сайгүй байгаа нь байгаль, цаг агаарын хүндрэл, ажлын доголдол, бэрхшээл, гамшгийн хор хөнөөлийг улам нэмэгдүүлэхэд хүргэж байна.


Болзошгүй эрсдэл, гамшгаас урьдчилан сэргийлэх талаар урьдаас бодож дорвитой арга хэмжээ төлөвлөн хэрэгжүүлж, түүнд хөрөнгө мөнгө зарах нь хайхрамжгүй, хариуцлагагүйн улмаас гарсан элдэв хохирол, сүйтгэл, гамшгийн хөнөөлт үр дагаврыг арилгахад зарцуулах хөрөнгө хүчнээс хавьгүй хэмнэлттэй гэдгийг анхаарч ажиллах цаг иржээ. Зөвхөн энэ жилийн 200 гаруй удаагийн түймэрт бараг хагас тэрбум төгрөг зарцуулаад байгаа ч одоогоор түймрийн тал нь унтраагүй л байна шүү дээ. Гамшгийн зэрэгт хүрээд байгаа гал түймрийг даруй унтрааж, хариуцах эзэдтэй хатуу арга хэмжээ тооцохыг энэ индрээс ахин анхааруулж хэлье.


Бид өнөө маргаашдаа цалин, тэтгэвэр нэмэх боломжийг олж болно, харин байгаль орчны гарз хохирлыг хэдэн арван жилдээ нөхөх боломжгүй бөгөөд хор хөнөөлийг нь биеэрээ амссаар байх болно. Асуудалд урьдчилсан тооцоо, стратеги, алсын ухаанаар хандацгаая. Ер нь Засгийн газар болзошгүй гамшгаас сэргийлэх, гамшгийн нөхцөл байдалд шуурхай, үр дүнтэй ажиллахад суралцах хэрэгтэйг сүүлийн жилүүдийн хүндрэл, бэрхшээл удаа дараа сануулж өглөө шүү дээ. Ган, зуд, өвчин тахал, гал түймэр хор хөнөөлөө тарьчихсаны сүүлд "ниргэсэн хойно нь хашгирав" гэгчээр дээш доош зовлон тоочиж, гадагш дотогшоо царайчилдаг арчаагүй байдлаасаа ангижрахад иргэд, төр засгийн байгууллагуудад сэрэх, сэдэх юм их байна.


Хуурайшиж түймэр гарч болзошгүй нь аль эрт, цагаан сарын дараа ч илт байсны адил энэ өвөл, ирэх хавар хүндхэн болох нь тодорхой байна. Мал өвөлжилт, хаваржилтын талаар саяхан Засгийн газраас гаргасан тогтоолыг хөдөөгийн айл өрх, малчдад сайтар сурталчлан ойлгуулж, тогтоолоор өгөгдсөн үүрэг, даалгавруудыг ширхэгчлэн биелүүлэх, улс даяар нүүрлэж болзошгүй гамшгаас урьдчилан сэргийлэх бүхий л арга хэмжээг цаг алдалгүй авах нь бүх шатны Засаг дарга, өөрөө удирдах ёсны байгууллагуудын удирдлагын нэн түрүүнд тавих ажил, зорилт гэдгийг онцлон анхааруулъя. Иргэд ч гэсэн "эзэн хичээхийн" ёсоо дагаж ажиллах хэрэгтэй юм. Зах зээлд бэлэнчлэх сэтгэлгээ саад болдгийг хангалттай харлаа, мэдэрлээ шүү дээ.


Цаасан дээрх биелэлтийн дүн, хийж гүйцэтгэсэн бага сага зүйлдээ санаа амрах түүгээр бүхний нүүр тахлах нь өөрийгөө хуурсан хэрэг тул бүхий л нөөц бололцоог дахин үзэж, тооцож, өвөл, хаврын бэлтгэлийг улам шаргуу эрчимжүүлье.


Улс орны тогтвортой хөгжлийн нэг үндэс эдийн засгийн өсөлт, өрсөлдөх чадварт оршино. Манай улсын эдийн засгийн гол тулгуур болох мал аж ахуй, газар тариалангийн үйлдвэрлэл урьдын зогсонги, уналтын байдлаасаа гарч чадаагүй байна. Өнгөрсөн онд их хэмжээний талбайд уринш хийж, энэ жил ургацын хэмжээг үлэмж нэмэгдүүлэхээр төлөвлөсөн тэр аятайхан үг хоосон болж ган, хуурайшилтын ужгаас голлон хамаарч олигтой үр дүнд хүрч чадсангүй. Тэгэхдээ зөвхөн байгаль, цаг агаарт буруу өгөөд суух нь хариуцлагагүй явдал тул энэ салбарт онцгой ажил шаардагдаж байгааг ухамсарлая.


Аж ахуй эрхлэх арга хэлбэр, технологио нэн даруй өөрчлөх шаардлагатай болсонд л асуудлын гол нь байна. Эрс тэс цаг уурын эрсдэлд тэсвэртэй үр тариа, төмс, хүнсний ногоо тариалах, үржил шимт мал сүргийг өсгөн үржүүлэх арга технологид малчид, тариаланчид суралцан эзэмшихийг бүх талаар дэмжиж, хөдөө аж ахуйн эрчимжсэн үйлдвэрлэлийг түлхүү хөгжүүлэх, мөн байгалийн эрхшээлээс гарах арга замыг тусгасан чиг бодлогыг Засгийн газраас тууштай хэрэгжүүлэх нь тулгамдсан асуудал боллоо.


Тогтвортой хөгжлийн асуудлаархи Йоханнесбургийн дээд хэмжээний уулзалтад оролцож ирснийхээ дараа би радио, телевизээр үг хэлэхдээ байгаль орчноо хамгаалах, нөхөн сэргээх, мөн цаг агаарын өөрчлөлтийн нөхцөлд аж ахуй эрхлэх арга технологио шинэчлэх талаар санал, бодлоо тодорхой хэлсэн. УИХ, Засгийн газар, орон нутгийн удирдлага тэдгээр саналыг өөрсдийнхөө бодлого, чиглэлдээ тусгаж ажиллана гэж найдаж байна. Цаашид бид энэ талаар дахин дахин ярих биш, тодорхой, бодитой ажил хэрэгт цаг алдалгүй шилжих нь чухал гэдгийг хэлүүлэлтгүй биз. Төрийн бодлого хэрэгждэг байх нь л чухал байна.


Улс орны тогтвортой хөгжлийг хангахад төрийн захиргааны удирдлага зөв, шуурхай, үр ашигтай байх нь нэн чухал нөхцөл мөн. Өөрөөр хэлбэл, одоо бидний яриад байгаа сайн засаглалыг бодитой бүрэлдүүлэх нь зайлшгүй.Энд төрийн болон орон нутгийн удирдлагын тэнцвэржүүлэлт, төр захиргааны байгууллагын чиг үүргийн нарийн хуваарилалт, хариуцлага хяналтын тодорхой тогтолцоо, хэрэгжих механизм, эргэх холбоо цөм зөв зохицлоо олсон байх учиртай. Одоогоор ийм байж чадахгүй байгаа учраас зарим газар засаглалын хомсдол гарч, хууль журам, төр засгийн бодлого шийдвэр хэрэгжихгүй,зарим тохиолдолд гажуудаж байхад хариуцлага тооцох эзэнгүй болж улс, нийгэм, ард иргэд хохирсоор байна.


Энэ доголдлыг засаж, залруулахын тулд төсвийн байгууллагын удирдлага, санхүүжилтийн тухай хууль, Төрийн албаны тухай шинэчилсэн хуулийг тунхаг болгох биш амьдралд бодитой ажил болгон хэрэгжүүлэх шаардлагатай.


Төр хүчтэй байх нэг үндэс нь төр, түүний байгууллага, албан тушаалтнуудын нэр төр ариун байхаас нэн хамааралтай. Нийгмийг дотроос нь идэж ялзруулах, төрийн нэр хүндийг унагах аюулт хорлол бол авилгал юм.


Улсын Их Хурал Авилгалтай тэмцэх үндэсний хөтөлбөр, Yндэсний зөвлөлийн бүрэлдэхүүнийг баталсан шийдвэр гаргасан нь зүйтэй. Одоо энэ хөтөлбөрөө хэрэгжүүлэх ажлыг эрчимжүүлэх, хуулийг шинэчлэн батлах, авилгалын эсрэг хатуу тэмцэх сэтгэл зүй, уур амьсгал, үйл ажлыг төр засгийн бүх шатны байгууллагад бий болгох ёстой.


"Сайн төр бол авилгалгүй төр", "Сайн засаглал бол авилгалгүй засаглал" гэсэн дэлхий дахины жишгийг дагаж авилгалаас сэрэмжлэх, түүний гарах үндсийг хаахад чиглэгдсэн хууль эрх зүй, удирдлага, зохион байгуулалтын болон бусад арга хэмжээ авах хэрэгтэй. Хяналтын боловсронгуй тогтолцоо бүрдээгүйн балаг ч авилгал төрөх цоорхой болж байна. Олон нийт ч гэсэн авилгалын дарамтаас салахыг бодож түмний харааг хурцлах ёстой. Тэгэхгүй бол өөрсдөө хохирч байна шүү. Авилгалтай хийх тэмцлийн магнайд манай хэвлэл мэдээллийн байгууллагууд, сэтгүүлчид ямагт байж, төр түмэнд түшиг болоосой гэж хүснэ.


Авилгалтай шадарлаж, түүнээс багагүйгээр төрийн нэр хүндэд сэв суулгадаг зүйл бол шийдвэр гаргах эрх мэдэл, албан тушаалаа урвуулан ашигладаг түшмэдийн хувиа бодсон элдэв үйлдэл мөн. Түүний балаг нь шудрагаар ажиллаж буй бусад ажилтнуудынхаа нэр төрд сэв суулгаж улмаар төрд итгэх түмний итгэлд ч хар толбо болох аюултай юм.


Авилгалын болон хүнд суртал хөшүүн хойрго, хайхрамжгүй цэвдэг байдлаас төр өөрийнхөө ажилтнуудыг ариусган цэвэрлэх нь онцгой чухал. Энд төрийн албаны зөвлөлийн хүлээх хариуцлага, гүйцэтгэх үүрэг нөлөөг өндөржүүлэх хэрэгтэй.


Нийгмийн харилцаа завсрын буюу шилжилтийн үеийн будлиан булингараасаа аажмаар тунгаан цэвэршигдэж, бүх зүйл тогтсон ёс журам, хууль, эрх зүйн хэм хэмжээний дагуу явагдах хандлага тодорч ирж байна. Ийм нөхцөлд хуулийн хийдэл, засаглалын хомсдол гаргах, түүний зай завсар ашиглан завших, залилах, завхруулах гэсэн оролдлого улам бүр бүтэлгүй болно. Ийм байдалд амташсан муу зуршил, болохгүйг болгох гэсэн гажууд сэтгэлгээ цаашдаа өөртөө гав гинж, чөдөр тушаа болно гэдгийг дээр доргүй хэн хүнгүй ойлгох цаг иржээ.


Засаглалын нэг үндсэн салаа мөчир болох шүүхийн шинэчлэл зөв явагдах нь эрх зүйт ардчилсан төрийн бэхжилтэд нэн чухал нөлөөтэй. Шүүх эрх мэдлийг хэрэгжүүлэх, хууль сахиулах байгууллагын тогтолцоог боловсронгуй болгох, эрүү, иргэний эрх зүйтэй холбогдсон бүх хууль шинэчлэгдсэнээр энэ салбарт шинэчлэл саадгүй боллоо. Одоо гагцхүү бүх шатны шүүх, прокурорын байгууллага, ажилтнууд хуулиа сайн мэдэж, зөв мөрдөж, ёсоор нь хэрэглэн, өргөсөн тангарагтаа чин үнэнчээр ажиллах л үлдлээ.


Шүүх, түүний үйл ажиллагаа нь хүний эрх зөрчигддөг биш харин хамгаалагддаг, хэрэг маргаан үнэн зөвөөр, шударгаар шийдэгддэг талбар, хар цагааны жинхэнэ найдвартай дэнс байх учиртай. Шүүхийг шудрага, нэр хүндтэй байгууллага байлгахын төлөө бүх шүүхчид, шүүхийн ерөнхий зөвлөл, сахилгын хороо, мэргэжлийн хороо үүргээ гүнээ ухамсарлан ажиллавал зохино.


Сүүлийн үед шүүх, хууль сахиулах бусад байгууллага тэдгээрийн ажилтнуудын талаар багагүй шүүмжлэл, гомдол гарч байгаа учир холбогдох байгууллагууд тусгайлан авч үзэж, ажлын алдаа, дутагдал, доголдлыг илрүүлэн арилгах, цаашид гаргуулахгүй байх талаар тодорхой шийдвэр гаргаж эрчимтэй шуурхай ажиллахыг би төрийн тэргүүний хувьд анхааруулж, шаардаж байна.


Энэ онд би хууль хамгаалах, сахиулах байгууллагуудын ажил байдалтай биечлэн танилцаж, ажилтнуудтай нүүр тулан уулзаж ярилцсан. Ирэх жил хуулийн байгууллагын ажилтнуудын улсын зөвлөгөөнийг өөрийн ивээл дор зохион байгуулахаар төлөвлөж байна. Энэ бүхэн нийгмийн дэг журмыг бататгах, иргэдийн амь нас, эд хөрөнгийн аюулгүй байдлын баталгааг хангахад зохих түлхэц болно гэж үзэж байна.


Тогтвортой хөгжлийн нэг үндсэн баталгаа бол хүн амын амьжиргааны түвшний эрс ялгааг багасгах, ядуурлыг бууруулах явдал гэж дэлхий дахинаараа хүлээн зөвшөөрч байна. 


Төр засгаас ядуурлыг бууруулах, хүн амын нийгмийн халамж хамгааллыг дээшлүүлэх чиглэлээр чадал чинээнийхээ хэмжээнд дэс дараатай ажил зохиож, нэлээд арга хэмжээ авч байгаа. Төрийн бус байгууллага, гадаадын тусламжийн ба буяны байгууллагын оролцоо дэмжлэг ч багагүй үүрэг гүйцэтгэж байна. Гэсэн хэдий ч манай оронд хүн амын ядуурлын түвшин төдий л буурахгүй байсаар байна. Нөгөөтэйгүүр аж ахуйч бус, үрэлгэн байдал, зардалт чанар, бодлогогүй үйл ажиллагаа ч ядууралд нэрмээс болж байна.


Хот суурин газар голдуу байсан ядуу зүдүү аж байдал сүүлийн үед хөдөөгийн хүн амд нэлээн өргөн хүрээтэй нүүрлэж эхэлсэн нь орон нутагт ажиллах явцад илт харагдаж ирлээ. Үүнд сэтгэл эмзэглэхгүй байхын арга алга.


Иймд ядуурлыг бууруулах бодлого, арга хэлбэрээ ч эргэн хянаж үзэх хэрэгтэй болжээ. Ядуу дорой хүмүүст тэтгэлэг үзүүлэх нь зүйн хэрэг. Хамгийн гол нь хүн амыг ядууралд хүргэхээс сэргийлэх, ядуурлын шалтгааныг таслан зогсооход л гол анхаарлаа хандуулбал зохино. Ядуурлаас гарах буюу түүнээс хамгаалах гол арга зам бол ажлын байр нэмэгдүүлэх, ажилгүй хүмүүсийг хөдөлмөр эрхлүүлэх, боловсролын түвшинг нь дээшлүүлэх, хийж бүтээх насныхны дундах ажилгүйдлийг багасгах явдал. Үүнд л бодлого үйл ажиллагааны гол цохилтыг өгөх нь зүйтэй.


Засгийн газраас саяхан цалин, тэтгэвэр тэтгэмжийг нэмэгдүүлэх тухай шийдвэр гарсан нь бас нэг алхам. Цаашид үе шаттай нэмэгдүүлж, Засгийн газрын хөтөлбөрт заасан зорилтоо биелүүлэх хэрэгтэй. Байгаль орчин, эдийн засаг, нийгмийн хөгжлийн зорилтуудын нэгийг нь нөгөөгөөс салгахгүйгээр, ээлж дугаар тогтоохгүйгээр хамтад нь иж бүрэн хандаж шийдвэрлэж байх нь тогтвортой хөгжлийн гол шаардлага болж байгаа гэдгийг би дахин онцлон хэлье.


Тэтгэврийн тогтолцоог хагас хуримтлалын тогтолцоонд шилжүүлэх ажлыг эрчимжүүлж, нийгмийн даатгалын хамрах хүрээг өргөтгөх замаар сангийн хөрөнгийг арвижуулах, иргэдийн тэтгэврийн хэмжээг нэмэгдүүлэх боломж нөхцлийг бүрдүүлэх талаар Улсын Их Хурал, Засгийн газар цаашид ч идэвх санаачлагатай ажиллах шаардлагатай.


Улсын Их Хурлаас баталсан нийгмийн салбарын хувьчлалын хууль тогтоомж, өөрчлөлт шинэчлэлийн бодлого чиглэлийг хэрэгжүүлэх, дүрэм журмуудыг сайн боловсруулан мөрдөж, боловсрол, эрүүл мэнд, соёл урлагийн салбарын цаашдын хөгжлийг зах зээлийн жамаар түргэтгэх, үйлчилгээний хүртээмж, чанарыг сайжруулах, зохион байгуулалтыг боловсронгуй болгох, үйл ажиллагааны үр нөлөөг дээшлүүлэх талаар цаг алдалгүй хийх ажил их байгаа учир энэ талаар доголдохгүй, хоцрохгүй байхыг бодох хэрэгтэй.


Сүүлийн жилүүдэд манай улсын гадаад харилцаа улам өргөжин тэлж байна. Өдрөөс өдөрт шинэ агуулга, хэлбэрээр баяжиж буй гадаад харилцааны энэ боломжийг Монгол улсын тогтвортой хөгжлийн нэг хүчин зүйл болгон үр дүнтэй ашиглах ёстой. Үүнд манай улсыг гадаад орон, олон улсын байгууллагад төлөөлөн суугаа дипломат, төлөөлөгчдийн газруудын ажилтнуудын санаачлага, үүрэг хариуцлага, нэр хүнд нэн чухал. Тэд тухайн улс орны зүгээс монголыг сонирхох сонирхлыг зүйл бүрээр өдөөж, монголыг гэсэн иргэд, байгууллагын хүчийг нэгтгэн зохион байгуулж, Монгол улсын хөгжлийг гаднаас нь тэтгэх цутгалан, хөшүүрэг болгоход үнэнхүү сэтгэл зүтгэл гарган ажиллана гэдэгт тэдгээрийг төлөөнийхөө албанд томилсон төр найдлага тавих эрхтэй юм.


Саявтар манай улсаас гадаад оронд суугаа элчин сайдуудыг нэг бүрчлэн хүлээн авч уулзан санал бодлыг нь сонсож, нэгдсэн цугларалтанд оролцож үгээ хэлсэн. Энэ явцад олон талын санал санаачлага, санаа авах зүйлүүд яригдлаа. Ярьсан зүйлээ бодитой ажил хэрэг болгоход элчин сайдууд болон Гадаад хэргийн яам, Засгийн газар хүч хавсран ажиллаж, боломжийг дүүрэн ашиглах шаардлагатай байна.


УИХ-ын энэ удаагийн намрын чуулганы ажиллагаанд амжилт хүсье.


Засгийн газар өмнөө тулгарсан цаг үеийн болон хөтөлбөрийн зорилтуудаа амжилттай шийдвэрлэхийн тулд эрч хүчтэй, зоримог ажиллахыг хүсье.


Монгол улсынхаа хөгжил дэвшлийн төлөө иргэн бүр хувь нэмрээ оруулж, аж амьдралаа дэвжээхийн төлөө өөрсдөө тал бүрээр чармайн ажиллахыг нийт иргэддээ уриалъя.


Төр, иргэний зорилго нэг, түүний төлөө хүчээ нэгтгэн зүтгэцгээе. Баярлалаа. 


С.Төмөр-Очир: Ерөнхийлөгч танд баярлалаа /танхимд суугсад алга ташив/. Одоо Монгол Улсын Ерөнхий сайд Намбарын Энхбаяр үг хэлнэ. Энхбаяр сайдыг индэрт урьж байна.


Н.Энхбаяр: Эрхэм хүндэт Ерөнхийлөгчөө, 


УИХ-ын дарга, эрхэм гишүүдээ,


Засгийн газрын гишүүдээ,


Ноёд, хатагтай нараа,


Манай Засгийн газар ард түмнийхээ өмнө хүлээсэн үүрэг, амлалтаа бодит биелэл болгох үйл ажиллагаагаа улам гүнзгийрүүлэн эрчимжүүлж 2002 оны бодлогын зорилтуудыг амжилттай шийдвэрлэн 2003 оны шахуу ажлыг эхлүүлэх бэлтгэл үйл ажиллагаа явуулж байгаа онцлог үед УИХ-ын намрын ээлжит чуулганы нээлтийн ажиллагаа тохиож байна.

Засгийн газрын үйл ажиллагааны хөтөлбөрт тусгагдсан улс орны макро эдийн засгийн тогтворжилтыг бий болгож, цаашид улам гүнзгийрүүлэх зорилт тууштай хэрэгжиж байна.

Энэ оны эхний 8 сарын нийгэм, эдийн засгийн үзүүлэлтийг үндэслэн эдийн засгийн тогтворжилт улам баталгаажиж байна гэж дүгнэж болохоор байна. Хэрэглээний үнийн индекс буюу инфляц өнгөрсөн оны эцсээс 0.6 хувиар, 7 дугаар сараас 3 хувиар тус тус буурсан байна. Ийнхүү инфляц оны эхнээс 0.6 хувиар буурсан нь 1991 оноос хойш ажиглагдсан инфляцийн хамгийн бага түвшин юмаа. 

Төсвийн урсгал тэнцэл 16.1 тэрбум төгрөгийн ашигтай гарлаа. 2002 оны эхний 8 сарын байдлаар аж үйлдвэрийн нийт бүтээгдэхүүн өнгөрсөн оны мөн үеэс 11.3 хувиар, үүний дотор боловсруулах салбарын үйлдвэрлэл 39.9 хувиар өссөн байна. Энэ нь манай эдийн засгийн бүтцийг сайжруулж, ирээдүйд эдийн засгийн тогтвортой өсөлтийг хангах гол салбар тогтвортой сэргэж, эхэлж байгааг харуулж байна.

Yндэсний статистикийн мэдээнд тусгагдсанаар аж үйлдвэрийн 170 орчим нэрийн бүтээгдэхүүний 70 хувийнх нь хэмжээ өнгөрсөн оны эхний 8 сарын дүнтэй харьцуулахад өссөн буюу өмнөх жилийн түвшингээс буураагүй байна. Эдийн засгийн өөр нэг чухал үзүүлэлт болсон банкинд итгэх иргэд, аж ахуйн нэгж, байгууллагын итгэл дээшилж байгаа нь түүнд төвлөрөөд байгаа төгрөг болон валютын хадгаламжийн хэмжээ тогтвортой өсч байгаагаас харагдаж байна.

Иргэд, аж ахуйн нэгж, байгууллагын төгрөгийн хугацаат хадгаламж 2002 оны 6 дугаар сард 2000 оны 6 дугаар сартай харьцуулбал 2.6 дахин, гадаад валютын хадгаламж 1.8 дахин өсөөд байна. Арилжааны банкуудаас аж ахуйн нэгж, иргэдэд олгох зээлийн хүү ч буурч, банкуудаас олгогдож байгаа түүний дотор хувийн хэвшилд олгож байгаа зээлийн хэмжээ улам бүр өсч байна. 

Банкны нийт зээлийн 85 хувийг хувийн хэвшилд олгоод байгаа бөгөөд 2000 оны сонгуулиас өмнө нийт олгосон зээлийн /үгийг С.Төмөр-Очир таслав/.

УИХ-ын гишүүн Л.Гүндалай суудал дээрээсээ «Цөөнхийн үгийг сонс, Хэвлэлийн эрх чөлөө, Би үгээ хэлье, Ядуусын тоо баяжлаа, Улс төрийн геноцидыг зогсоо, Ядарсан малчдаа татвараас чөлөөлье, Хахууль авагсдыг шүүхэд, Газрын луйвраа зогсоо» гэх мэтээр томоор бичсэн цаасыг хуралдааны танхимд байгаа хүмүүст харагдахаар дээш өргөн суухад УИХ-ын дарга С.Төмөр-Очир хуралдааны үйл ажиллагааг хэвийн явуулах талаар анхааруулав.

С.Төмөр-Очир: Гүндалай гишүүнээ та наад үйл ажиллагаагаа зогсоо, өөрчилмөөр байна. УИХ-ын чуулганы нээлтийн үйл ажиллагаа явж байгаа болохоос энд ямар нэгэн жагсаал цуглаан болоогүй ээ. Ийм учраас та УИХ-ын чуулганы нээлтийн ажиллагааг хүндэтгээч.

Л.Гүндалай: Би ямар хууль зөрчөөд байгаа юм. 

С.Төмөр-Очир: Дэгийн хуулиа биелүүлмээр байна, энд ямар нэгэн жагсаал цуглаан болоогүй. УИХ-ын гишүүн өөрөө ямарч үед чуулганаар хэлэлцэж байгаа асуудал дээр үг хэлэх эрхтэй. "Цөөнхийн үгийг сонс" гэсэн зүйл Гүндалай гишүүн барьж байна. Энд юу гэхлээр УИХ-ын гишүүд цөмөөрөө цөөнх, олонхи гэх юм байхгүй, цөмөөрөө УИХ-ын гишүүд, тийм учраас цөөнх гишүүн гэдэг ойлголт ерөөсөө байхгүй. Харин цөөнхийн бүлэг, олонхийн бүлэг гэж байдаг. 8 гишүүнтэй болж байж цөөнхийн бүлэг үүсдэг.

Л.Гүндалай: Цөөнх гэж байгаа. Та байхгүй гэж болохгүй.

С.Төмөр-Очир: Цөөнхийн гишүүд гэж байхгүй. 

Л.Гүндалай: Цөөнхийн бүлэг гэж байхгүй, харин цөөнх гэж байгаа.

С.Төмөр-Очир: Манай дэг сахиулагчид дэг сахиулъя.

Ц.Шаравдорж: Ерөнхий сайдын үгийг сонсоё.

Ж.Бямбадорж: УИХ-ын чуулганыг хэвийн явуулъя.

С.Төмөр-Очир: УИХ-ын чуулганы үйл ажиллагааг явуулахыг хүсч байна. Дэг сахиулагчид дэг сахиулахыг хүсч байна.

Н.Энхбаяр: Арилжааны банкуудаас аж ахуйн нэгж, иргэдэд олгох зээлийн хүү ч буурч, банкуудаас олгогдож байгаа түүний дотор хувийн хэвшилд олгож байгаа зээлийн хэмжээ улам бүр өсч байна. 

Банкны нийт зээлийн 85 хувийг хувийн хэвшилд олгоод байгаа бөгөөд 2000 оны сонгуулиас өмнө нийт олгосон зээлийн 50 гаруй хувийг эзэлж байсан чанаргүй зээлийн хэмжээ одоо 8.2 хувь болтлоо буурчээ. Энэ хугацаанд боловсрол, соёл, шинжлэх ухааны салбарт эрх зүйн орчинг боловсронгуй болгох дорвитой алхам хийгдэж эрүүл мэндийн салбарт оруулах хөрөнгө оруулалт нэмэгдэж, хэрэгжүүлж байгаа арга хэмжээний тоо, чанар өслөө.

Тухайлбал Засгийн газраас малчдын хүүхдийн сургуулийн дотуур байрны зардлыг хариуцаж байгаа тул сургууль завсардсан хүүхдийн тоо нэлээд хэдэн мянгаар цөөрч, Засгийн газрын зардлаар дээд сургуульд сурч байгаа малчдын болон ядуу айлын хүүхдүүдийн тоо олон мянгаар нэмэгдлээ. 

Энэ оны эхний 8 сарын байдлаар аймаг, нийслэлийн хөдөлмөр эрхлэлтийн албанд бүртгэлтэй ажилгүйчүүдийн тоо өмнөх оны мөн үеийнхээс 13.6 хувиар буурсан бөгөөд энэ хугацаанд 24.2 мянган хүн ажилд орсны 12.5 хувь нь улсын үйлдвэрийн газар болон төсөвт байгууллагад харин 87.5 хувь нь компани, хоршоо, бусад байгууллагад ажиллах болсон байна.

Эдгээр статистикийн үзүүлэлт та бидний хийж байгаа ажил, хэрэгжүүлж байгаа арга хэмжээ тодорхой бодит үр дүнд хүрч байгааг харуулж байна. Гэвч анхаарч ажиллах ёстой цөөнгүй асуудал байгааг бид мөн мэдэж байгаа билээ.

Сүүлийн үед улам эрчтэй явагдаж байгаа дэлхийн цаг уурын өөрчлөлт /Хуралдааны танхимд УИХ-ын дэд дарга Ж.Бямбадорж, УИХ-ын гишүүн Л.Гүндалайгийн үйл ажиллагааг зогсоох талаар сануулж, түүний өргөж байсан «Татварыг 30 хувь бууруулах яалаа» бичгийг хоорондоо булаалдсанаас урагдаж хоёр хэсэг болон маргалдав.

С.Төмөр-Очир: Бямбадорж даргаа, орхичих. 

Л.Гүндалай: Би Монгол Улсын хууль зөрчөөгүй, Та нарын цаг өнгөрсөн. Бид коммунизмд амьдарч байгаа биш. Та нар яагаад цөөнхийн үгийг сонсдоггүй юм бэ. 

С.Төмөр-Очир: Бямбадорж даргаа орхичих.

Ж.Бямбадорж: УИХ-ын дэгийн тухай хууль зөрчиж байна.

Д.Лүндээжанцан: Чи боль, гар.

Л.Гүндалай: Та нар ард түмнийг доромжилж байгаа шүү.

С.Төмөр-Очир: Гүндалай гишүүнээ, дэгээ жаахан баримталъя.

У.Хүрэлсүх: Чи ард түмнийг доромжилж байна. 

С.Төмөр-Очир: Бямбадорж даргаа энд суудалдаа суу. Тамгын газрын дарга дэгээ сахиулаарай. Ерөнхий сайдын үгийг сонсоё.

Л.Гүндалай: Миний хэлсэн үгэнд нэг буруу, нэг худлаа юм байвал би хариуцлагаа хүлээнээ. Сэтгүүлчдийг оронд хийхээ боль, Ерөнхий сайдаа 500 саяынхаа хахууль өгсөн хүнийхээ нэрийг хэл. Улс төрийн геноцидиыг зогсоо.

С.Төмөр-Очир: Тамгын газрын даргаа дэгээ сахиул.

Л.Гүндалай: С.Зоригийн хэргийг илрүүлнэ гэж амлалт тавин хуурсан, энийгээ биелүүлцгээ. 

Түүний өргөж, үзүүлж байсан хэсэг цаасы нь дэг сахиулагчид авсан тул түүнийгээ нэхэж, өгөхгүй бол би энэ хурлаас гарахгүй гэж хэлэв.

Ж.Бямбадорж: УИХ-ын дэгийг баримаар байна. Гудамжинд танхай хүнээ барьдаг хуультайштэй. Энэ чинь УИХ-ын танхимд ингээд танхайраад байхаар яадаг юм бэ?

С.Төмөр-Очир: Тамгын газрын дарга дэгээ хэрэгжүүлье. УИХ-ын үйл ажиллагааны дэгийг хэрэгжүүлье.

Л.Гүндалай: Бүрэн эрхийн хугацааны чинь тал нь өнгөрч байж цалинг хоёр дахин нэмэгдүүлнэ гэсэн чинь яасан.

С.Төмөр-Очир: УИХ-ын үйл ажиллагааны дэгийг хэрэгжүүлье, дэг сахиулагчид.

Л.Гүндалай: Миний бусдад бичсэн, та бүхэнд хэлэх гэсэн үгийг аваад ир, хаа байна, яагаад миний юмыг аваад явсан. Би бичгээ авья. 

С.Төмөр-Очир: Тамгын газрын даргаа дэгээ хэрэгжүүлье. 

Л.Гүндалай: Би бичгээ авч байж салга, миний бичгийг аваад ир, яагаад энэ Их Хурлын гишүүнийхээ өмчид халдаж байгаа юм, энэ чинь миний өмч. Та нар Монголд хууль цааз нь хаана байгаа юм, тэрийгээ аваад ир.

Н.Энхбаяр: Их Хурлын даргаа үгээ унших уу? үгээ уншья даа.

Л.Гүндалай: Та нарын амлалтууд чинь юу болсон.

Д.Лүндээжанцан: Энд Их Хурал явагдаж байна, ард түмэн яаж ийм хүнийг сонгодог байнаа, чи гар, энэ чинь Монголын төр хуралдаж байна.

У.Хүрэлсүх: Чи Ёс зүйн дэд хорооны дарга хүн шүү дээ.

С.Төмөр-Очир: Тамгын газрын дарга дэгээ сахиулъя. Бид нар Ерөнхий сайдын үгийг сонсоё.

Л.Гүндалай: Миний бичгийг авчир. Их Хурал чинь мэтгэлцээний талбар, төрийн эрх барих дээд байгууллага болохоос дунд байгууллага биш шүү.

Ж.Бямбадорж: Өмнөх УИХ дээр ийм юм гарч байгаагүй шүү дээ. Ийм овилгогүй байх гэж.

С.Төмөр-Очир: Гүндалай гишүүнээ, дэгээ баримталъя. Тамгын газрын дарга дэг сахиулмаар байна. Бид нар чуулганыхаа үйл ажиллагааг явуулмаар байна.

Л.Гүндалай: Та нар миний бичгийг аваад ир, миний өмчид яагаад халдаж байгаа юм, хэн халдаж байгаа юм бэ? Та нар өг. Миний бичгийг аваад ир.

С.Төмөр-Очир: Тамгын газрын дарга дэгээ сахиулъя. 

Л.Гүндалай: Миний бичгийг өгөхөөс нааш зогсохгүй. Булааж авсан бичгээ өг, миний эрхэнд халдаж байна.

Ж.Бямбадорж: Монгол улсын хууль ёсны Улсын Их Хурлын үйл ажиллагаа явуулах боломжийг олгож өгмөөр байна. Энэ ямар гудамжинд байгаа биш, гудамжинд хэрэв нийгмийн хэв журам ингэж зөрчсөн бол хариуцлагатай.

Л.Гүндалай: Та нар хэв журам зөрчиж байдаг, би болохгүй юу?

Ж.Бямбадорж: Энэ бол УИХ-ын чуулган дээр Монгол орон даяар танхайрч байгаа үйл ажиллагаа, хэвлэл мэдээллийнхэн энэ асуудлыг олон түмэнд хүргэж өгөх байх.

Л.Гүндалай: Энэ бол Монгол улсын Чуулган болохоос биш МАХН-ын чуулган биш шүү.

Ж.Бямбадорж: Энэ бол Монгол Улсын Их Хурлын чуулган.

С.Төмөр-Очир: Тамгын газрын даргаа, дэг сахиулагчид анхаарч чуулганы үйл ажиллагааг цаашид явуулах бололцоо олгож өгөхийг хүсч байна. 

Д.Арвин: Чиний дуу хоолой гэж юу юм? Чи хулигаан.

Л.Гүндалай: Чи юу юм, би хулгайч бол чи юу юм? Би чамаар дарлуулдаг хүн биш шүү.

Д.Арвин: Энийг гаргаач.

С.Төмөр-Очир: Тамгын газрын даргыг чуулганы үйл ажиллагааг цаашид үргэлжлүүлэх бололцоо олгож өгөхийг хүсч байна.

Л.Гүндалай: Би бичгээ авья, хүний өмчид яагаад халдаж байгаа юм. Монгол телевиз, Монголын радио хаа байна. Ард түмний дуу хоолой хаа байна. Их Хурлын даргаа яагаад миний эрхэнд халдаж байгаа юм бэ? Та нар яахаараа хүний бичгийг авдаг юм. 

С.Төмөр-Очир: Тамгын газрын даргад сануулахад УИХ-ын Чуулганы ажиллагааг цаашид хэвийн үргэлжлүүлэх бололцоо олгож өгөхийг хүсч байна.

Л.Гүндалай: Их Хурлын даргаа Монголын төрийг барих дээд байгууллагын даргаа энэ яагаад ингэж миний өмчид халдаж байгаа юм. 

С.Төмөр-Очир: Та дэгээ баримтламаар байна. Дэг сахиулагчид дэг баримтламаар байна.

Л.Гүндалай: Би бичгээ авья. Би очиж авахгүй, та нар аваад явсан, авчирч өг. 

С.Төмөр-Очир: Хэвлэл мэдээллийнхэн, ялангуяа телевизийнхэн энийг сайн харуулъя.

Л.Гүндалай: Би хэлэх үгээ хэлж байж салдаг хүн. Yнэгүй сургалт гэж ярьсан хаа байна, хар. Миний бичгийг аваад ир. 

С.Төмөр-Очир: Гүндалай гишүүнээ УИХ-ын чуулганы үйл ажиллагааг хэвийн үргэлжлүүлэх бололцоо олгож өгөхийг Гүндалай гишүүнээс хүсч байна. 

Л.Гүндалай: Та нар хурлаа явуулъя, үргэлжлүүлье гэж бодож байгаа бол миний бичгийг аваад ир.

С.Төмөр-Очир: Явуулъя гэж байгаа бол гэж, энэ чинь улсын, төрийн үйл ажиллагаа шүү дээ, тийм учраас явуулъя гэж бодож байгаа бол гэж хандаж болохгүй ээ.

У.Хүрэлсүх: Телевизээр гаргаач, энийг аваач. Ард түмний сонгосон 75 гишүүн дотор орж ирчихээд Монгол улсын парламентийг яаж доромжилж, яаж даварч байгаа, ард түмнийг яаж доромжилж байгааг харуулах хэрэгтэй, өөрөө Ёс зүйн дэд хорооны дарга хүн, цаашид ард түмэн ямар хүн сонгосноо хар, телевизээр харуулаач. Дээд зэргийн ёс зүйгүй. Монгол улсын төрийн тэргүүнээс авахуулаад, Монгол улсын Парламент, хурлын үйл ажиллагааг ингэж доромжилж байдаг.

Л.Гүндалай: Цалингийн доод хэмжээг 3 дахин нэмэгдүүлнэ гэсэн яасан бэ, та нар хариуцах юмуу? Нэмэгдүүлсэн юмуу? Би хэлэх үгээ хэлж байж салдаг. Би эрх мэдлийнхээ хүрээнд.

С.Төмөр-Очир: Дэг сахиулагчид Улсын Их Хурлын үйл ажиллагааг цаашид явуулах бололцоо олгож өгөхийг хүсч байна. 

Л.Гүндалай: Би үгээ хэлмээр байна. Та нар харин дураараа аашилдаг. Yнэгүй сургалт гэж та нар яриад байсан, тэр чинь хаа байгаа юм, хаана байгаа юм, харцгаа, уншицгаа. Цалинг 2 дахин нэмнэ гэсэн, хэний цалин 2 дахин нэмэгдсэн юм, та нарын цалин л нэмэгдсэнштэй.

С.Төмөр-Очир: Дэг сахиулагчид аа, дэг сахиулахыг хүсч байна.

Л.Гүндалай: Миний бичгийг өгөхгүй бол би гарахгүй, та нар нэмсэн юмуу, 2 дахин нэмсэн юмуу, яасан 20 хувь нэмээ биз дээ. Ард түмнийг битгий тэгж хуур л даа. Та нар хэрвээ миний бичгийг, миний өмчийг авчирч өгөхгүй бол би суухгүй, би үгээ хэлнэ.

С.Төмөр-Очир: Дэгийн хууль ёсоор бид нар авдаг арга хэмжээг нь энд үг хэлэхий нь өнөөдөр нэг өдрөөр зогсоодог хуультайштэй. Энэ дагуу Гүндалай гишүүний хурал чуулган үргэлжлүүлэх бололцоо олгож өгөхийг хүсч байна, танаас.

Л.Гүндалай: Миний хэлэх гэсэн үгийг ийм болгосон байна. 

С.Төмөр-Очир: Ерөнхий сайдыг үгээ үргэлжлүүлж хэлэхийг хүсч байна.

Л.Гүндалай: 760 сая төгрөгөөр наргичихаад яаж байгаа юм, та хуулиа биелүүл, Ерөнхий сайд руу гараа чичлэв. 500 сая төгрөгийг өөрт чинь өгье гэсэн этгээдийг хэл, та хуулиа биелүүлэх биш, та хуулийг уландаа гишгэхээ болихгүй юмуу? Би танд хэлж байна, за юу. 

С.Төмөр-Очир: Гүндалай гишүүн Чуулган үргэлжлүүлэх бололцоо олгож өгөхийг танаас хүсч байна.

Л.Гүндалай: Дээд байгууллагыг дунд болгосон Төмөр-Очир дарга танд би хэлж байна. Их Хурлын гишүүдээ авилгалд өртөхгүй байхыг хүсье.

С.Төмөр-Очир: Гүндалай гишүүн Чуулган үргэлжлүүлэх бололцоо олгож өгөхийг танаас хүсч байна.

Л.Гүндалай: Та нар хэрвээ миний үгийг үргэлжлүүлнэ гэж бодож байгаа бол миний бичгийг аваад ир, би бичгээ авья. Миний эндээс булааж аваад явсан, тэр хулгайчийг авчир. 

Энд ард түмэнд хэлэх, сонсгох ёстой үг байна, та бүгдийг үүнээс ажил төрөлдөө, гүйцэтгэх ажилдаа тусгаж аваасай гэж би энийг хийсэн. Яагаад та нар цөөнхийн үгийг сонсдоггүй юм, яагаад ардчиллын замаас дандаа ухарч байдаг юм. Миний бичгийг та аваад ир. 

С.Төмөр-Очир: Гүндалай гишүүн чуулганы ажиллагааг цаашид үргэлжлүүлэх бололцоо олгож өгөхийг танаас хүсч байна.

Д.Лүндээжанцан: Чи ардчиллыг буруу утгаар ойлгож байна. Энд гадаад, дотоодын элчин сайд нар байна. Чи ардчиллыг уландаа гишгэж байна. Чи Монголын нэр хүндийг унагаж байна. 

С.Төмөр-Очир: Ерөнхий сайдаа таныг суудалдаа түр сууж байхыг урья.

Монгол Улсын Ерөнхийлөгч Н.Багабанди 11.12 цагт Чуулганы хуралдааны танхимаас гарав.

УИХ-ын гишүүн Л.Гүндалай индэрийн зүг очиж тэндээс бичгээ үзүүлж Монголыг олон улсын шүүхэд хэн аваачсан юм, Жасрай аваачсан биз дээ хэмээн хашгирч гараараа Жасрай гишүүн рүү заав. Индэр дээр гарч микрофоноо залга, миний бичгийг өгөхөөс нааш би явахгүй шүү. Миний бичгийг аваад ир. 

С.Төмөр-Очир: Гишүүдээ УИХ-ын чуулганыг хэвийн үргэлжлүүлэх бололцоо олдтол УИХ-ын чуулганы нээлтийн ажиллагаа түр завсарласныг мэдэгдье.

Л.Гүндалай: Миний бичгийг өгөх ёстой шүү.Ямар бүдүүлэг нөхдүүд вэ?

УИХ-ын Чуулганы нээлтийн ажиллагаа 11.15-12.05 цаг хүртэл түр завсарлав.

С.Төмөр-Очир: УИХ-ын чуулганы нээлтийн хуралдааныг үргэлжлүүлье. Одоо Монгол Улсын Ерөнхий сайд Намбарын Энхбаяр таныг үгээ хэлэхийг урьж байна. 

Н.Энхбаяр: УИХ-ын дарга, Эрхэм гишүүдээ, Засгийн газрын гишүүдээ, ноёд хатагтай нараа. 


Манай Засгийн газар ард түмнийхээ өмнө хүлээсэн үүрэг, амлалтаа бодит биелэл болгох үйл ажиллагаагаа улам гүнзгийрүүлэн эрчимжүүлж 2002 оны бодлогын зорилтуудыг амжилттай шийдвэрлэн 2003 оны шахуу ажлыг эхлүүлэх бэлтгэл үйл ажиллагаа явуулж байгаа онцлог үед УИХ-ын намрын ээлжит чуулганы нээлтийн ажиллагаа тохиож байна.

Засгийн газрын үйл ажиллагааны хөтөлбөрт тусгагдсан улс орны макро эдийн засгийн тогтворжилтыг бий болгож, цаашид улам гүнзгийрүүлэх зорилт тууштай хэрэгжиж байна.

Энэ оны эхний 8 сарын нийгэм, эдийн засгийн үзүүлэлтийг үндэслэн эдийн засгийн тогтворжилт улам баталгаажиж байна гэж дүгнэж болохоор байна. Хэрэглээний үнийн индекс буюу инфляц өнгөрсөн оны эцсээс 0.6 хувиар, 7 дугаар сараас 3 хувиар тус тус буурсан байна. Ийнхүү инфляц оны эхнээс 0.6 хувиар буурсан нь 1991 оноос хойш ажиглагдсан инфляцийн хамгийн бага түвшин юмаа. 

Төсвийн урсгал тэнцэл 16.1 тэрбум төгрөгийн ашигтай гарлаа. 2002 оны эхний 8 сарын байдлаар аж үйлдвэрийн нийт бүтээгдэхүүн өнгөрсөн оны мөн үеэс 11.3 хувиар, үүний дотор боловсруулах салбарын үйлдвэрлэл 39.9 хувиар өссөн байна. Энэ нь манай эдийн засгийн бүтцийг сайжруулж, ирээдүйд эдийн засгийн тогтвортой өсөлтийг хангах гол салбар тогтвортой сэргэж, эхэлж байгааг харуулж байна.

Yндэсний статистикийн мэдээнд тусгагдсанаар аж үйлдвэрийн 170 орчим нэрийн бүтээгдэхүүний 70 гаруй хувийнх нь хэмжээ өнгөрсөн оны эхний 8 сарын дүнтэй харьцуулахад өссөн буюу өмнөх жилийн түвшингээс буураагүй байна. Эдийн засгийн өөр нэг чухал үзүүлэлт болсон банкинд итгэх иргэд, аж ахуйн нэгж, байгууллагын итгэл дээшилж байгаа нь түүнд төвлөрөөд байгаа төгрөг болон валютын хадгаламжийн хэмжээ тогтвортой өсч байгаагаас харагдаж байна.

Иргэд, аж ахуйн нэгж, байгууллагын төгрөгийн хугацаат хадгаламж 2002 оны 6 дугаар сард 2000 оны 6 дугаар сартай харьцуулбал 2.6 дахин, гадаад валютын хадгаламж 1.8 дахин өсөөд байна. Арилжааны банкуудаас аж ахуйн нэгж, иргэдэд олгох зээлийн хүү ч буурч, банкуудаас олгогдож байгаа түүний дотор хувийн хэвшилд олгож байгаа зээлийн хэмжээ улам бүр өсч байна. 

Банкны нийт зээлийн 85 хувийг хувийн хэвшилд олгоод байгаа бөгөөд 2000 оны сонгуулиас өмнө нийт олгосон зээлийн 50 гаруй хувийг эзэлж байсан чанаргүй зээлийн хэмжээ одоо 8.2 хувь болтлоо буураад байна. Энэ хугацаанд боловсрол, соёл, шинжлэх ухааны салбарт эрх зүйн орчинг боловсронгуй болгох дорвитой алхам хийгдэж эрүүл мэндийн салбарт оруулах хөрөнгө оруулалт нэмэгдэж, хэрэгжүүлж байгаа арга хэмжээний тоо, чанар өслөө.

Тухайлбал Засгийн газраас малчдын хүүхдийн сургуулийн дотуур байрны зардлыг хариуцаж байгаа тул сургууль завсардсан хүүхдийн тоо нэлээд хэдэн мянгаар буурч, Засгийн газрын зардлаар дээд сургуульд сурч байгаа малчдын болон ядуу айлын хүүхдүүдийн тоо олон мянгаар өслөө

Энэ оны эхний 8 сарын байдлаар аймаг, нийслэлийн хөдөлмөр эрхлэлтийн албанд бүртгэлтэй ажилгүйчүүдийн тоо өмнөх оны мөн үеийнхээс 13.6 хувиар буурсан бөгөөд энэ хугацаанд 24.2 мянган хүн ажилд орсны 12.5 хувь нь улсын үйлдвэрийн газар болон төсөвт байгууллагад харин 87.5 хувь нь компани, хоршоо, бусад байгууллагад ажиллах болсон байна.

Эдгээр статистикийн үзүүлэлт та бидний хийж байгаа ажил, хэрэгжүүлж байгаа арга хэмжээ тодорхой бодит үр дүнд хүрч байгааг харуулж байна. Гэвч анхаарч ажиллах ёстой цөөнгүй асуудал байгааг бид мөн мэдэж байгаа билээ. Сүүлийн үед улам эрчтэй явагдаж байгаа дэлхийн цаг уурын өөрчлөлт, манай орны уур амьсгалд хүчтэй сөргөөр нөлөөлж байгаа учир урьдчилсан тооцоолох аргагүй, давагдашгүй хүчин зүйл гэж хэлж болох байгаль, цаг уурын хүндрэл бэрхшээл ойр ойрхон тохиолдох боллоо.

УИХ-ын 2002 оны хаврын чуулганы ажиллагаа эхэлж байх үеийн цаг агаарын таатай нөхцөл байдал удаан үргэлжилсэнгүй. Салхи, шуурга, ган гачиг, гал түймэр, халдварт өвчин зэрэг гамшиг бэрхшээлүүд гарч, улмаар улс орны маань ихэнх нутгийг хамарч тэр бүхэнд хүн хүч, хөрөнгө мөнгө ихээхэн хэмжээгээр зарцуулагдлаа.

Энэ бүхэн төр засгийн байгууллагуудад хүндхэн дарамт учруулж, улс орны эдийн засагт гарч болох байсан ихээхэн ахиц, амжилтыг тодорхой хэмжээгээр саармагжуулсан гэдгийг дурдах нь зүйтэй. Эдгээр гамшгуудын үр дагавар ирэх оны өвөлжилт, хаваржилтад ч хүндээр тусах нь хэн бүхэнд ойлгомжтой болоод байна.

Өнгөрсөн 3 жилд ган зудаас болж жил бүр дунджаар 3.5 сая толгой мал хорогдож энэ зуны урт удаан хугацаанд үргэлжилсэн хэт халалтаас нийт нутгийн тал гаруй хувь нь гантай ба гандуу болж, эдгээр нь ийгээд үр тариа, хүнсний ногооны ургац, өвс хадлан бэлтгэх ажилд сөргөөр нөлөөлж хөдөө аж ахуйн салбарын үйлдвэрлэлийн өсөлтийг огцом хязгаарлалаа.

Харин газар тариалан эрхлэгчид маань Засгийн газрын бодлогын хүрээнд авч хэрэгжүүлсэн дэмжлэгэд талархаж байгааг хэлэх нь зүйтэй. Улс орны дотоод амьдрал дарамт учруулж байгаа дээр дурдсан байгаль, цаг уурын бэрхшээлээс гадна эдийн засгийн өсөлтийг хязгаарлаж байгаа гадаад, дотоод олон хүчин зүйл бас байгааг хэлэх хэрэгтэй.

Эдгээрийн дотор дэлхийн эдийн засгийн өсөлт саарснаас үүдэн зэсийн үнэ дэлхийн зах зээл дээр унасан, мөн ноолуурын гадаад зах зээлийн үнэ өмнөх үеэс харьцангуй доогуур байгаа, дэд бүтцийн хөгжил сул байгаа учраас нийт ард иргэд маань зах зээлийн эдийн засгийн харилцаанд ижил тэгш оролцох бололцоогүй байгаа зэрэг шалтгаануудыг нэрлэж болох юм. Дээр нь хууль тогтоомжийн хэрэгжилтэд анхаарал хандуулах, төр засгийн байгууллагуудад байсаар байгаа хүнд суртлыг арилгах зэрэг асуудлуудыг шуурхай шийдвэрлэх шаардлагатай байна.

Гэхдээ улс орны нийгэм, эдийн засгийн амьдралд гараад байгаа бодит ололт амжилтуудыг чамлах үндэс байхгүй, товчхон хэлбэл өнөөгийн төр засгаас шалтгаалах ажил өөдрөг, бүтэмжтэй байгаа, харин улс орон, ард иргэдэд маань та биднээс үл шалтгаалах саад бэрхшээл тохиолдож Засгийн газарт хүндхэн ачаа болж байна.

Засгийн газрын үйл ажиллагаа нь ард түмний нөр их хөдөлмөр, хичээл зүтгэл, итгэл дэмжлэг дээр тулгуурлаж байгаа тул амжилттай хэрэгжиж байгаа юм. Нөгөө талаар Засгийн газар улс орны нийгэм, эдийн засгийн хөгжилд дорвитой нөлөө үзүүлж чадах, томоохон арга хэмжээнүүд тухайлбал, үндэсний үйлдвэрлэлийг сэргээх, гадаадын хөрөнгө оруулагчдыг татах замаар хөрөнгө оруулалтын үр ашгийг дээшлүүлэх, өөрийн орны хөгжлийн ирээдүйн гол тэнхлэг болох «Мянганы зам»-ыг барьж байгуулах, нар, салхи, ус, дулааны хосолсон эх үүсвэрээс бүрдсэн эрчим хүчний бүтцийг бүрүүлэх, сум, багийг холбоожуулах зэрэг бүтээн байгуулалтын шинж чанартай, улс орны маань хөгжил дэвшлийг түргэтгэх учиртай ихээхэн ач холбогдолтой алхмуудыг шат дараатай авч хэрэгжүүлж байгаа нь ч Засгийн газарт ард түмний итгэл итгэлийг улам нэмэгдүүлж байна гэж хэлж болох юм.

Yүнийг өнгөрсөн хугацаанд болж өнгөрсөн УИХ-ын нөхөн сонгуулийн үр дүн ч бас давхар нотолж өглөө. Энэ итгэлийг цаашид баттай авч явах үүрэг, хариуцлага өнөөгийн төр засагт ногдож байна гэдгийг бид сайн ойлгож байгаа.

Орон нутгийн төр захиргааны байгууллагын удирдлагын чадавхийг сайжруулах зорилгоор анх удаа манай улсын бүх багийн засаг дарга нарын зөвлөлгөөнийг 8 аймагт бүсчлэн зохион байгуулсан нь шинэлэг бөгөөд ажил хэрэгч үр өгөөжтэй ажил боллоо. Бид ард иргэдээс дунд доод шатны албан тушаалтнуудын ажлын хариуцлагыг дээшлүүлэх, үйл ажиллагааг нь шуурхай болгох талаар шүүмжлэл, санал гомдол хүлээн авч байгаа нь үнэн.

Засгийн газар эдгээр албан тушаалтнууддаа алдаа дутагдал гаргавал хариуцлага тооцно гэсэн зарчим барьж ажиллаж байгаа. Нөгөө талаар тэдгээр албан тушаалтнуудын мэдлэг боловсролыг дээшлүүлэх, УИХ, Засгийн газрын явуулж байгаа бодлогын арга хэмжээнүүдийн талаар бодит мэдээлэл өгөх, тэдэнтэй байнгын холбоотой ажиллаж баймааж ажил нь ард иргэдийн маань хүссэнчлэн сайжирна гэдгийг бид гүн гүнзгий ойлгож байгаа учраас семинар сургалтын ажлыг зохион байгуулж байгаа юм.

Төрийн боловсон хүчний бодлогыг сэргээх, цэгцлэх, ялангуяа хөдөө ажиллах боловсон хүчнийг бэлтгэх зорилгоор Засгийн газраас тодорхой шийдвэр гаргаж хөрөнгө зарцуулж сум болгоноос тус бүр 2 залуу, нийт 700 орчим залууг сонгон шалгаруулж Төрийн албаны менежер мэргэжлээр сургаж эхэллээ.

Өнгөрсөн 7 дугаар сард Монголд хандивлагч орнуудын уулзалт Улаанбаатар хотод үр дүнтэй болж 2002 оныг хөрөнгө оруулагчдыг дэмжих жил болгон зарласантай холбогдуулан авч хэрэгжүүлж байгаа арга хэмжээний хүрээнд гадаадны хөрөнгө оруулагчдын чуулга уулзалтыг хэдхэн хоногийн өмнө Улаанбаатар хотноо амжилттай зохион байгууллаа.

Энэ хугацаанд бидэнтэй хамтран ажиллаж байгаа орнууд болоод Олон улсын банк, санхүүгийн байгууллагуудын дунд манай улсын нэр хүнд дээшилж тэдний итгэлтэй түншээ үнэлдэг олон улсын жишгээр монгол улсын үнэлэмж тогтвортой дээшилж байна. Тухайлбал 2002 оны дэлхийн хүний хөгжлийн илтгэлд хүний хөгжлийн индексээр Монгол улс 1999 онтой харьцуулахад нэлээд хэдэн байраар урагшилсан байна.

Засгийн газар нэгэнт хүрсэн амжилтаа улам бататгах, ард түмнийхээ өмнө хүлээсэн үүрэг амлалтаа бүрэн биелүүлэхээр нөөц бололцоогоо дайчлан ажиллахдаа цаашид шийдлээ хүлээж байгаа дараахь асуудлуудад анхаарлаа хандуулан ажиллах нь зүүйтэй гэж үзэж байна. Гэхдээ эдгээр асуудлыг төр засгийн байгууллагууд хамтран ажиллаж байж шийдвэрлэх нь ойлгомжтой юм.

Засгийн газар Монгол улсын 2003 оны төвлөрсөн төсвийн болон нийгэм эдийн засгийн хөгжлийн үндсэн чиглэлийн төслийг төрөөс баримтлах мөнгөний бодлоготой нягт уялдуулан боловсруулж, хуулийн хугацаанд нь УИХ-даа өргөн бариад байна.

Yндсэн чиглэл, төсвийн төслийг зохиохдоо Засгийн газрын үйл ажиллагааны хөтөлбөр, Төсвийн байгууллагын удирдлага, санхүүжилтийн тухай хуулий-г хэрэгжүүлэх, түүнчлэн төсөв, татвар, төрийн сангийн болон төрийн албаны шинэчлэлийг эрчимжүүлэх, төсвийн зардлын үр ашгийг дээшлүүлэх талаар Олон улсын валютын сан, Дэлхийн банкнаас өгч байгаа зөвлөмж зэргийг үндэс болголоо.

Засгийн газрын үйл ажиллагааны хөтөлбөрт заагдсан дотоодын нийт бүтээгдэхүүний үйлдвэрлэлийн бодит өсөлтийг 2004 онд зургаан хувьд хүргэх зорилтыг шийдвэрлэх үндсэн алхам нь ирэх 2003 онд хийгдэх юм. Энэхүү алхмыг эдийн засгийн цогцолбор арга хэмжээ авч хэрэгжүүлэхийг зорих болно.

Аялал жуулчлалын салбарыг өргөжүүлэх Засгийн газрын үйл ажиллагааны хөтөлбөрийн хүрээнд 2003 оныг «Монголд зочлох жил» болгон зарлах бэлтгэл ажил дуусч байгааг та бүхэн мэднэ. 2003 онд Монголд ирэх жуулчдын тоо ихээхэн нэмэгдэнэ гэдэгт итгэлтэй байна.

Yүний зэрэгцээ жижиг, дунд үйлдвэрлэлийг дэмжих, хөдөө аж ахуй, газар тариалангийн үйлдвэрлэлийг сэргээх, эрчимжүүлэх чиглэлээр хэрэгжүүлж байгаа төсөл, хөтөлбөрүүдийн хамрах хүрээг улам өргөжүүлж, үр ашгийг нь бодитойгоор нэмэгдүүлэх арга хэмжээ авахаар төлөвлөж байна.

Хөрөнгө оруулалтын бүтцэд хувийн секторын эзлэх жинг нэмэгдүүлэх зорилгоор гадаадын шууд хөрөнгө оруулалтыг аль болох дэмжих эдийн засаг, эрх зүйн таатай, баталгаатай орчин бүрдүүлэхэд онцгой анхаарна.

Нөөц мөнгөний түвшин болон мөнгөний нийлүүлэлтийг оновчтой хэмжээнд байлгаж, инфляцийн түвшинг тогтвортой байгах зорилт тавьж байна.

Улсын төсвийн урсгал тэнцлийг ашигтай байлгаж, дотоод хуримтлалыг өсгөх зарчим баримталж байна. Засгийн газар улсын төсвийн алдагдлыг багасгах, зардлыг оновчтой болгож бууруулах бодлогоо үргэлжлүлэх болно. Төрийн алба хүнд суртал багатай, хээл хахуулиас ангид, ард иргэддээ хөнгөн шуурхай үйлчилдэг, харьцангуй цомхон, чадварлаг байх зарчмын дагуу төрийн албаны шинэтгэлийг үргэлжлүүлэн эрчимжүүлнэ.

Хөдөлмөрийн хөлсний доод хэмжээг нэмэгдүүлж, төсвийн байгууллагад ажиллагсдын цалин, нийгмийн даатгалын сангаас олгодог тэтгэвэр, тэтгэмжийн хэмжээг тодорхой хувиар нэмэгдүүлэх арга хэмжээг үе шаттайгаар авч хэрэгжүүлнэ.

Засгийн газраас энэ оны аравдугаар сарын 12нээс буюу өнөөдрөөс тэтгэвэр, тэтгэмж болон төрийн албан хаагчдын цалин хөлсийг дунджаар 20 хувиар нэмэгдүүлэхээр шийдвэрлэснийг та бүхэн сайн мэдэж байгаа. Цаашдаа Засгийн газрын үйл ажиллагааны хөтөлбөрт энэ чиглэлээр тусгагдсан зорилтыг бүрэн хэрэгжүүлэхийн төлөө бүхий л нөөц бололцоогоо дайчлан идэвхтэй ажиллах болно.

Хүн амын хөдөлмөр эрхлэлтийн түвшинг нэмэгдүүлэх, ажлын байрны тоог өсгөх зорилгоор хөдөлмөр эрхлэлтийг дэмжих сан, жижиг дунд үйлдвэрлэлийг хөгжүүлэх сан, тогтвортой амьжиргааг дэмжих төсөл зэрэг гадаад, дотоодын эх үүсвэрийг оновчтой ашиглах зорилт тавьж ажиллаж байна.

Ирэх жил үнэт цаасны арилжааг өргөжүүлэх, энэ чиглэлээр байнгын идэвхтэй ажиллагаа явуулахад идэвхтэй анхаарч, юуны өмнө жижиг хувьцаа эзэмшигчдийн эрх ашгийг хамгаалах эрх зүйн орчинг боловсронгуй болгох, улмаар хувьцаат компаниудын үйл ажиллагааг идэвхжүүлэх, малчид мөнгөн хуримтлалаараа хувьцаа худалдан авч, түүнийгээ өсгөж чаддаг болох, манай Хөрөнгийн бирж дээр гадаадын хөрөнгө оруулагчид хувьцаагаа гаргадаг байх нөхцөлийг бүрдүүлж эхлэх зорилт тавьж байна.

Мөн улсын хэмжээний статустай хот байгуулалтын ажил эрчимтэй өрнөх чиг хандлагатай байгаа болон газрыг эдийн засгийн эргэлтэд оруулахтай холбоотойгоор манай иргэд хот суурин газар шилжин ирж суурьшиж байгаа нөхцөлд тэднийг ахуй нөхцөлөө богино хугацаанд сайжруулахад нь дэмжлэг үзүүлэх, хувьдаа орон сууц барихад нь зориулж урт хугацааны хөнгөлөлттэй зээл олгох механизмыг бий болгох зэрэг арга хэмжээг цаашид авч хэрэгжүүлэхээр төлөвлөж байна.

Хөдөөгийн хөгжлийн асуудлыг аль болох иж бүрнээр авч үзэх нь зүйтэй гэж Засгийн газар үзэж байгаа юм. Энэ дашрамд дурдахад манайд хонин толгойд шилжүүлснээр тооцоход 500 хүртэлх толгой малтай малчид нь нийт малчдын 98 орчим хувийг эзэлдэг. Ийм нөхцөлд малын толгойн тоог харгалзан малчдыг татвараас чөлөөлөхийн зэрэгцээ тэдний хүүхдийн дотоуур байрны зардал болон их, дээд сургууль, коллежид суралцдаг хүүхдийн сургалтын зардлыг төрөөс даадаг болсон нь хөдөөгийн нийгмийн бодлогод гарч буй тоо, чанарын бодитой ахиц дэвшил гэдгийг хүлээн зөвшөөрөх учиртай.

Нөгөө талаар Засгийн газраас авч хэрэгжүүлсэн арга хэмжээний үр дүнд хөдөө аймгуудад радио релейний шугамыг тоон системд шилжүүлж, гар утас, интернет сүлжээ нэвтэрч эхэлсэн нь орон нутагт зах зээлийн багтаамжийг нэмэгдүүлэх, мэдээлэл түргэн шуурхай солих өргөн боломжийг бий болгож байна. Энэ нь манай орны нийт иргэд хаана амьдарч байгаагаасаа үл шалтгаалан зах зээлийн харилцаанд ижил тэгшээр оролцох бодит бололцоо нэмэгдэж байна гэсэн үг юм.

Энэ онд УИХ-ын хаврын чуулганаар батлагдсан улс орны нийгэм, эдийн засгийн хөгжлийг цаашид хурдасгахад онцгой чухал үүрэгтэй хуулиудыг бүтээлчээр хэрэгжүүлэх явдал Засгийн газрын байгууллагуудын хойшлуулшгүй зорилт болж байна.

Газрыг эдийн засгийн эргэлтэд оруулах эрх зүйн харилцааны үндэс болсон Газрын тухай багц хууль, монгол улсын иргэнд газар өмчлүүлэх тухай хуулиудыг хэрэгжүүлэх ажлыг бэлтгэл сайтай, шуурхай, оновчтой, далайцтай зохион байгуулахад Засгийн газар онцгой анхаарах болно.

Төсвийн байгууллагын удирдлага, санхүүжилтийн тухай хуулийг ирэх оны нэгдүгээр сараас эхлэн хэрэгжүүлэх бэлтгэлийг сайтар хангаж, төрийн байгууллагуудад бүтцийн өөрчлөлт хийх, захиргааны зардал, орон тоо хэмнэхийн зэрэгцээ байгууллага, аппаратыг санхүүжүүлдэг арга механизмыг халж, төсвийн санхүүжилтийг ажлын эцсийн үр дүнтэ оновчтой холбон ажиллах болно.

Энэ хавар гаргасан Засгийн газрын агентлагийн бүтэц, зохион байгуулалт, төрийн сангийн тогтолцоонд шилжих, төрийн захиргааны болон хяналтын байгууллагуудын бүтэц, зохион байгуулалтын өөрчлөлтийн талаархи зарчмын ач холбогдолтой шийдвэрүүдийг амьдралд шуурхай хэрэгжүүлэх нь удирдлагын хүнд суртал, шат дамжлагыг багасгах, төрийн байгууллагын үйл ажиллагааг цомхон, зардал багатай, боловсронгуй болгож төрийн ажилтан, хууль тогтоомж зөрчих үзэгдэлтэй шийдвэртэй тэмцэх ажлыг эрчимжүүлэхэд нь чухал түлхэц болно гэж үзэж байна.

Мөн нийгмийн салбар дахь хувийн хэвшлийн оролцоог нэмэгдүүлэх, өрсөлдөөнийг дэмжих, хүн амын эрэлт хэрэгцээнд нийцүүлэн үйлчилгээний чанар, үр ашиг, хүртээмжийг сайжруулахад «Нийгмийн салбарт өөрчлөлт, шинэчлэл, хувьчлал хийх үндсэн чиглэл»-ийг үр дүнтэй хэрэгжүүлэх явдал шийдвэрлэх үүрэгтэй гэж Засгийн газар үзэж, бэлтгэл ажлыг базааж байна.

Чөлөөт бүсийн тухай хуулийн хүрээнд Алтанбулагийн чөлөөт бүсийг хөгжүүлэх болон Замын-үүд, Цагааннуурын чөлөөт бүсийг ажиллуулах бэлтгэл ажлыг хангуулах зорилтыг тавьж байна.

Саяхан Алтанбулагийн чөлөөт бүсийн шалган нэвтрүүлэх боомтын шинэ цогцолборыг нээн ажиллуулж эхэлснийг та бүхэн маань сайн мэдэж байгаа. 

УИХ-аас бүсчилсэн хөгжлийн үзэл баримтлалыг улам нарийвчлан тодотгосны дараа Засгийн газраас уг үзэл баримтлалыг далайцтай хэрэгжүүлж, Ховд, Улиастай, Хархорин,, Зуунмод, Дархан, Эрдэнэт, Чойбалсан, Өндөрхааныг бүсүүдийн тулгуур төв, улсын статустай хот болгож, их бүтээн байгуулалтын ажил өрнүүлэхээр төлөвлөж байна.

Дэлхийн цаг агаарын дулаарал, цөлжилтийн явцтай уялдаад сүүлийн жилүүдэд давтамж нь улам нэмэгдэх болсон байгаль цаг агаарын эрсдэлээс улс орны эдийн засаг, ард иргэдийнхээ аж ахуйг урьдчилан хамгаалж, нэгэнт тулгарсан бэрхшээлийг аль болох гарц хохирол багатайгаар даван гарч байхын тулд аж ахуйг эрхлэн хөтөлж байгаа одоогийн уламжлалт арга барилыг эрчимтэй өөрчлөхөд төр засгийн зүгээс тодорхой чиглэсэн зорилготой, бодлогын чанартай арга хэмжээг шат дараатайгаар авч хэрэгжүүлэх явдал чухал болоод байна.

Энэ асуудлын хүрээнд дэлхийн олон оронд өргөн дэлгэрээд байгаа «Хоршооллын хөдөлгөөн»-ийг юуны өмнө хамруулан авч үзэх шаардлагатай. Одоо дэлхийн насанд хүрсэн хүн амын 30 хувь, нийт хүн амын 50 хувь нь хоршооллын ямар нэгэн хэлбэрт хамрагдсан байгаа бөгөөд тэгснээрээ аливаа эрсдэлд бага өртөж, аж ахуйгаа үр бүтээл өндөртэй, амжилттай хөгжүүлж байгаа тухай Нэгдсэн Yндэсний байгууллагын албан ёсны мэдээлэлд дурдсан байна.

Манай орны хувьд хөдөө орон нутагт хот айл, гол усныхан, малчны бүлэг, нийгэмлэг, хоршоо зэрэг хөдөлгөөн өрнөж байгаа нь сайшаалтай боловч энэ нь эхлэлийн төдий байгаа бөгөөд одоо манай улсын нийт сумдын тал хувьд нь хөдөө аж ахуйн ямарч хэлбэрийн хоршоо байхгүй, малчдын 80 гаруй хувь нь уламжлалт өрхийн аж ахуйтайгаа байсаар байгаад бид бодитой дүгнэлт хийж ажиллах цаг нэгэнт болжээ.

Энэ дашрамд дурдахад Засгийн газар Азийн хөгжлийн банктай хамтран хөдөөгийн санхүүжилтийн төслийг энэ оны сүүлээс хэрэгжүүлж эхлэх бөгөөд уг ажлын хүрээнд хадгаламж, зээлийн хоршоогоор дамжуулан гишүүдэд нь хөнгөлөлттэй урт хугацааны зээл олгож, тэдний үйлдвэрлэл үйлчилгээ эрхлэх санаачилгыг дэмжих болно. Нөгөө талаар аливаа гамшиг тохиолдосон үед аль болох бага гарц хохиролтойгоор даван туулах үндэсний чадамжийг дээшлүүлэх, тодорхой бүтэц бий болгож ажиллуулахыг анхаарах болно.

Дээр дурдсан арга хэмжээнүүд нь бүхэлдээ ядуурлыг бууруулах чиглэлтэй бөгөөд тэдгээрийг хэрэгжүүлэх асуудал ямар нэгэн байдлаар 2003 оны төвлөрсөн төсвийн хуулийн төсөл болон нийгэм эдийн засгийг хөгжүүлэх үндсэн чиглэлийн төслийн бодлоготой нягт уялдаа холбоотой гэдгийг хэлэх нь зүйтэй. 

Засгийн газар 2003 онд эдийн засаг, нийгмийн хөгжүүлэх үндсэн чиглэл, төвлөрсөн төсвийн тухай хуулийн төслийг боловсруулахдаа Олон улсын банк, санхүүгийн байгууллагуудтай хамтран хэлэлцэж тохирсон дунд хугацааны хөтөлбөр, үндсэн шалгуур үзүүлэлтүүдийг хангаж, дотоод, гадаадын эх үүсвэр, зээл, тусламжийн хэмжээтэй нягт уялдуулсан бөгөөд түүнд тусгагдсан гол гол арга хэмжээ амьдралд бодитойгоор хугацаа хожиж хэрэгжүүлэх бодлого баримталсныг тэмдэглэж байна.

Иймд ганц нэг сум, тойргийн хэмжээнд хуримтлагдсан асуудлыг шийдвэрлэхэд чиглэсэн хөрөнгө оруулалтаар санхүүгийн эх үүсвэрийг тарамдуулахгүйгээр улс орны нийтлэг ач холбогдолтой, цаашдын хөгжлийн баттай үндсийг тавих Засгийн газрын үйл ажиллагааны хөтөлбөрийн хэрэгжилтийг хангах амин чухал асуудалд гол анхаарлаа төвлөрүүлэн ажиллана гэдэгт итгэж байгаагаа УИХ-ын эрхэм гишүүд та бүхэнд сонордуулж байна.

Төрийн эрхэм түшээдээ Засгийн газрын үйл ажиллагааны хөтөлбөрийн шат дараалсан зорилтуудыг төлөвлөгдсөн хугацаанд нь бүрэн төгс хэрэгжүүлэхэд урьдын адил та бидний идэвхтэй хамтын ажиллагаа юу юунаас ч илүү эрхэм чухал үүрэгтэй гэдгийг дахин дурдмаар байна. 

Монгол түмэн маань төрийн түвшин байг, түмэн олон амгалан байг хэмээн хэзээнээсээ төрөө хүндэлж, төрт ёсоо дээдэлж, нэг үгээр хэлбэл төр засгийн байгууллагуудын тогтвортой хамтын үйл ажиллагааг хүсэн эрхэмлэж ирсэн сайхан уламжлалтай ухаалаг ард түмэн билээ. Ард түмэн тэр их итгэл найдвараа өнөөгийн Улсын Их Хурал, манай Засгийн газарт өгсөн юм. Бидэнд хүлээсэн энэ итгэл, найдварыг гагцхүү хамтын хүчээр, гар санаа нийлэн эвсэн ажилласан нөхцөлд баттай биелүүлж чадна.

УИХ-ын намрын ээлжит чуулганы үйл ажиллагаа амжилттай явагдаж улс орны хөгжлийн тулгамдсан асуудлуудыг голч мэргэн ухаанаар улс орон, ард түмнийхээ эрх ашгийг урьтал болгон шийдвэрлэж чадна гэдэгт итгэж байгаагаа илэрхийлье. Анхаарал тавьсанд та бүхэндээ баярлалаа /УИХ-ын гишүүд алга ташив/.

Ерөнхий сайд Н.Энхбаярыг үгээ хэлж эхэлснээс дуусталх хугацааны явцад УИХ-ын гишүүн Л.Гүндалай өнгөт цаасан дээр тод хараар буулгасан дараахь бичгүүдээ өргөн харуулж байлаа:

· Н.Энхбаяр танд 500 саяыг хэн амлав?

· 760 сая х 2 улс төрийн хахууль

· Газрын луйвраа зогсоо

· Тэтгэвэр х 2 биелээгүй байна

· Yнэгүй сургалт юу болов?

· Цалингийн доод хэмжээ х 3 яалаа.

· Yнэгүй эмнэлэг юу болов

· Сэтгүүлчийг шоронд хорихоо боль.

· С.Зоригийн хэргийг илрүүлэх амлалтаа биелүүл.

· Ардчиллаас ухарсан алхмаа зогсоо.

· Төрийн хүчээр сонгууль хийхээ боль!

· Хахууль авагсдыг шүүхэд?!

· Ядарсан малчдаа татвараас чөлөөлье.

· Улс төрийн геноцидыг зогсоо.

· Ядуусын тоо баяжлаа!

· Хэвлэлийн эрх чөлөө!

· Цалинг х 2 биелээгүй байна.

· Татварыг 30% бууруулах яалаа

 

С.Төмөр-Очир: Ерөнхий сайдад баярлалаа. Одоо УИХ-ын сонгуулийн 36 дугаар тойрогт явуулсан Нөхөн сонгуулийн дүн, УИХ-ын сонгуулийн 36 дугаар тойргоос нөхөн сонгогдсон С.Батболдын бүрэн эрхийг зөвшөөрөх тухай асуудлыг хэлэлцье. Ажлын хэсгийг урьж байна. Ажлын хэсэгт Сонгуулийн ерөнхий хорооны дарга Ядамсүрэн, Тамгын газрын зөвлөх Насанжаргал, Төрийн байгуулалтын байнгын хорооны референт Энхнаран нар байна. Одоо Монгол Улсын Их Хурлын сонгуулийн 36 дугаар тойрогт нөхөн сонгууль явуулсан дүнгийн талаар Сонгуулийн ерөнхий хорооны дарга Ядамсүрэн илтгэл тавина. Ядамсүрэн даргыг индэрт урьж байна.

Ж.Ядамсүрэн: УИХ-ын эрхэм даргаа, Ерөнхий сайдаа, УИХ-ын эрхэм гишүүдээ, Монгол Улсын Их Хурлын сонгуулийн Төв аймгийн 36 дугаар тойрогт УИХ-ын гишүүнийг сонгох нөхөн сонгууль 2002 оны 9 дүгээр сарын 8-ны өдөр Монгол Улсын Yндсэн хууль, УИХ-ын сонгуулийн хуулийн дагуу явагдаж өнгөрлөө. 36 дугаар тойрог Төв аймгийн төвийн 2 баг, Алтанбулаг, Баян-өнжүүл, Бүрэн, Дэлгэрхаан, Өндөрширээт зэрэг сумдыг хамардаг билээ. 

Сонгуулийн ерөнхий хороо Төв аймгийн 36 дугаар тойрогт явагдсан УИХ-ын гишүүнийг нөхөн сонгох сонгуулийн нэгдсэн дүнг хуулийн дагуу 2002 оны 9 дүгээр сарын 12-нд Монгол Улсын Ерөнхийлөгчид айлтгаж нийтэд мэдээлсэн билээ. 

Манай хороо энэ сонгуулийн тойргийн хороод Аймгийн Иргэдийн төлөөлөгчдийн Хурлын тэргүүлэгчдийн саналаар байгуулж, бүрэлдэхүүнийг баталж, нийтэд зарлаж ажилласан.

УИХ-ын нөхөн сонгуульд 6 салбар хороо, 19 хэсгийн хороо байгуулагдаж бүрэлдэхүүнд нь 180 гаруй хүн ажилласан байна. Энэ тойрогт УИХ-ын сонгуульд оролцохоо Сонгуулийн ерөнхий хороонд 2 нам, 1 эвсэл албан ёсоор илэрхийлэн бүртгүүлж, Эх орон-МАШСНамаас Жамбын Гомбожав, МАХН-аас Сундуйн Батболд, Ардчилсан нам-Иргэний зориг Бүгд Найрамдах Намын Ардчилсан хүчин эвслээс Догсомын Ганболд нарын нэрийг, Зинамядарын Эрдэнэбилэг биеэ даан нэрээ дэвшүүлж тойргийн хороонд бүртгүүлж сонгуульд оролцсон юм.

Тойргийн хорооны шийдвэрийг болон нэр дэвшигчийг Сонгуулийн ерөнхий хороо нийтэд албан ёсоор зарлаж ажилласан.

Ган гачиг, нүүдэл суудал давхцсан үед болсон энэ сонгуулийн бэлтгэл ажлыг хангах, хуулийн дагуу зохион байгуулж явуулахад сонгуулийн хороод бүхий л анхаарлаа төвлөрүүлж энэ онцлог байдлыг харгалзан сонгуулийн бэлтгэл ажлыг зохих журмын дагуу хангаж ажилласан.

УИХ-ын Сонгуулийн хуулийг тайлбарлан сурталчлах, санал авах бэлтгэл ажлыг хангуулах, сонгогчдыг сонгуульд оролцуулах, санал өгүүлэх, сонгуулийн үе шатны ажлын явцыг хугацаанд нь зохион байгуулах, сонгуулийн баримт бичгүүд, хууль саналын хуудас, үнэмлэхийг хэвлүүлэх, тойргийн хороонд хүргүүлэх ажлыг дэс дараатай хийж гүйцэтгэлээ.

Нэрийн жагсаалтад бүртгэгдсэн 8979 сонгогчийн 7047 нь буюу 71.33 хувь нь санал хураалтад оролцсон байна.

УИХ-ын сонгуулийн Төв аймгийн 36 дугаар тойрогт явагдсан нөхөн сонгууль Монгол Улсын Yндсэн хууль, Монгол Улсын Сонгуулийн хуульд заасан журмын дагуу явагдсан . Нөхөн сонгуулийн эцсийн дүнд өөрчлөлт оруулахаар хууль зөрчсөн тохиолдол байхгүй гэж Сонгуулийн ерөнхий хороо үзэж байна.

УИХ-ын сонгуулийн Төв аймгийн 36 дугаар тойрогт явагдсан нөхөн сонгуулиар тус тойргийн сонгогчдын 51.44 хувийн санал авч УИХ-ын гишүүнээр сонгогдсон Сундуйн Батболдын УИХ-ын гишүүний бүрэн эрхийг хүлээн зөвшөөрөх шийдвэр гаргуулахаар Сонгуулийн ерөнхий хороо УИХ-д илтгэж байна. Баярлалаа.

С.Төмөр-Очир: Ядамсүрэн даргад баярлалаа. Сонгуулийн ерөнхий хорооны илтгэлтэй холбогдуулж асуулт асуух гишүүн байна уу, алга байна. Одоо УИХ-ын Сонгуулийн 36 дугаар тойрогт нөхөн сонгогдсон С.Батболд УИХ-ын гишүүний тангараг өргөнө. С.Батболдыг индэрт урьж байна.

С.Батболд: Монгол Улсын Их Хурлын гишүүн би ард түмнийхээ элчийн хувьд нийт иргэн, улс орны эрх ашгийг эрхэмлэн төрийн хуулийг дээдлэн сахиж, гишүүний үүргээ чин шударгаар биелүүлэхээ тангараглая.

Тангараг өргөсний дараа УИХ-ын дарга С.Төмөр-Очир, дэд дарга Ж.Бямбадорж нарт мэхийн ёсолж, Монгол улсын төрийн далбаанаас адис авч, УИХ-ын хуралдааны танхимын зүүн хойд талд байрлуулан тавьсан ширээн дээр очиж суун тангарагийн хуудсанд гарын үсэг зурсны дараа УИХ-ын дарга С.Төмөр-Очироос УИХ-ын гишүүний энгэрийн тэмдгээ хүлээн авахад УИХ-ын гишүүд, танхимд байгсад түүнд баяр хүргэн алга ташив.

УИХ-ын гишүүн агсан М.Зэнээгийн суудалд очиж суухад УИХ-ын гишүүн Ш.Бадам түүнд энгэрийн тэмдгий нь зүүж өгч, баяр хүргэж гар барив.

УИХ-ын гишүүн С.Батболдын бүрэн эрхийн хугацаа эхэлж байгаатай холбогдуулан Монгол улсын сүлд дуулал эгшиглэв./2 мин/

С.Төмөр-Очир: Одоо Монгол Улсын Их Хурлын гишүүний бүрэн эрхийг хүлээн зөвшөөрөх тухай УИХ-ын тогтоолыг танилцуулж санал хураалт явуулъя. 

Монгол Улсын Их Хурлын тогтоол, дугаар, Монгол Улсын Их Хурлын гишүүний бүрэн эрхийг хүлээн зөвшөөрөх тухай, Монгол Улсын Их Хурлын сонгуулийн 36 дугаар тойрогт 2002 оны 9 дүгээр сарын 8-ны өдөр явуулсан нөхөн сонгуулийн дүнг үндэслэн Монгол Улсын Их Хурлаас Тогтоох нь:

Монгол Улсын Их Хурлын гишүүнээр нөхөн сонгогдсон Сундуйн Батболдын бүрэн эрхийг хүлээн зөвшөөрсүгэй гэсэн ийм тогтоол байна. Тогтоолыг батлая гэдэг дээр санал хураалт явуулъя.

Санал хураалтад 60 гишүүн оролцож 56 гишүүн зөвшөөрч, 4 гишүүн татгалзаж 93.3 хувийн саналаар тогтол батлагдлаа.

УИХ-ын гишүүнээр сонгогдсон Батболдод сонгогч олон түмнийхээ итгэл найдварыг биелүүлж, УИХ-ын гишүүнийхээ бүрэн эрхийг амжилттай хэрэгжүүлэхийг Монгол Улсын Их Хурлын нэрийн өмнөөс хүсч баяр хүргэе /гишүүд алга ташив/.

УИХ-ын 2002 оны намрын чуулганы нээлтийн ажиллагаа өндөрлөснийг мэдэгдье, баярлалаа.

Шинээр сонгогдсон УИХ-ын гишүүн С.Батболд гишүүд баяр хүргэн гар барьцгаав.

Намрын чуулганы нээлтийн хуралдаан 12 цаг 35 минутанд өндөрлөв.

 

 

 

 

 

 

 

Соронзон хальснаас буулгаж хянасан:

Хуралдааны нарийн

бичгийн дарга






Ч.АЛТАНЦЭЦЭГ

